
7 მაისს, საქართველოს პრემიერმინისტრმა, განათლებისა და მეცნიერების მინისტრთან ერთად, საზოგადოებას განათლების სისტემის რეფორმის სამოქმედო გეგმა წარუდგინა. გიორგი კვირიკაშვილისა და მიხეილ ჩხენკელის განცხადებით, მთელი რიგი ცვლილებები შედის ზოგადი, პროფესიული და უმაღლესი განათლების სისტემაში, ამასთან, იცვლება სახელმწიფო პოლიტიკა ახალგაზრდულ საქმეებთან დაკავშირებით. დღეს ამ საკითხზე საკუთარი პოზიციები დეპუტატებმა და განათლების სფეროს ექსპერტებმაც დააფიქსირეს.
გიორგი კვირიკაშვილი: „უპირველესი გამოწვევა, რის წინაშეც ჩვენ აღმოვჩნდით ხელისუფლებაში მოსვლის პირველივე წლებში, გახლდათ განათლების საყოველთაო ხელმისაწვდომობა. ამ პრობლემის გადასაჭრელად, თამამად შემიძლია ვთქვა, რომ მთელი რიგი ღონისძიებები გავატარეთ, განვახორციელეთ სპეციალური  პროექტები, მივიღეთ შესაბამისი საკანონმდებლო აქტები და დღეს უკვე განათლების ხელმისაწვდომობის მიმართულებით კიდევ არის სამუშაო, თუმცა დღეს უმთავრესი გამოწვევა არის ხარისხი განათლების სისტემაში, ხარისხის უზრუნველყოფა განათლების ყველა დონეზე. ამავე დროს, ჩვენ ხელს ვუწყობთ მთელი ცხოვრების განმავლობაში სწავლის პრინციპის დამკვიდრებასაც. უმაღლესი განათლების სფეროში ჩვენ ვახორციელებთ ძირეულ ცვლილებებს, ხელს ვუწყობთ მოთხოვნადი დარგებისა და პროფესიების განვითარებას, დავიწყეთ ავტორიზაციისა და აკრედიტაციის ახალი, გაუმჯობესებული სტანდარტების დამკვიდრება. მსოფლიო ბანკთან ერთად დაწყებულია სახელმწიფო უნივერსიტეტების დაფინანსების ახალი მოდელის შემუშავება. კერძო სექტორთან და საერთაშორისო პარტნიორებთან თანამშრომლობით, ჩვენ ვნერგავთ პროფესიული განათლების ძალიან წარმატებულ მოდელს. პროფესიული სწავლება, ერთი მხრივ, შრომის ბაზრის საერთაშორისო სტანდარტებზე იქნება ორიენტირებული, მეორე მხრივ, მოერგება კონკრეტული რეგიონის საჭიროებებს. ჩვენი ერთ-ერთი უმნიშვნელოვანესი ამოცანაა სკოლასა და ზოგადად, განათლების სისტემაში ძალადობისგან თავისუფალი, უსაფრთხო სასწავლო გარემოს შექმნა. ამ მიმართულებითაც დაწყებულია კონკრეტული ნაბიჯების გადადგმა. სხვადასხვა უწყებების ერთობლივი მუშაობით შეიქმნა საკანონმდებლო ცვლილებების პროექტი, უფრო ინტენსიურად მოხდება სასკოლო პროცესში ფსიქოლოგებისა და მშობლების ჩართულობის უზრუნველყოფა და დაიწყო მოსწავლეებთან აქტიური კომუნიკაციის პროექტიც“.
მიხეილ ჩხენკელი: „ჩვენ, საზოგადოებას გავაცანით სამინისტროს ხედვა, თუ კონკრეტულად, რა ნაბიჯები უნდა გადავდგათ იმისთვის, რომ ხარისხის საგრძნობი ამაღლება მოხდეს, როგორც  განათლებაში, ასევე მეცნიერებაში. ამას დავარქვით 12 ნაბიჯი ხარისხიანი განათლებისკენ. სავსებით კონკრეტული ღონისძიებები იქნა ჩამოთვლილი, რომელთა დიდი ნაწილი უკვე  განხორციელების პროცესშია, ბევრი მათგანი მალე დაიწყება და დარწმუნებული ვართ, რომ, როდესაც მივაღწევთ ამ შედეგებს, შესაბამისად, გაიზრდება ხარისხი, როგორც განათლებაში, ასევე  მეცნიერებაში. ყველა მასწავლებელს საქართველოში მიეცემა შესაძლებლობა, რომ საგრძნობლად აიმაღლოს კვალიფიკაცია. დაწყებულია, ამ ზაფხულს ჩვენ გვექნება სპეციალური ტრენინგები, სადაც ფოკუსირება მოხდება პრაქტიკული უნარ-ჩვევების განვითარებაზე. ჩვენ ძალიან სერიოზულად განვიხილავთ ზოგადი განათლების ფინური სისტემის ელემენტების დანერგვას საქართველოში. ჩვენ ძალიან მჭიდროდ ვმუშაობთ ამჟამად ჩვენს ფინელ კოლეგებთან, რომ მოხდეს სწორედ იდენტიფიკაცია იმ მიმართულებების ფინეთის სისტემიდან, რომელსაც ჩვენ დავნერგავთ ჩვენს სიტემაში და დარწმუნებული ვარ, ეს ძალიან სერიოზულ შედეგებს მოგვიტანს. სულ რამდენიმე დღეში უკვე დასრულდება გრიფირების პროცესი ახალი სახელმძღვანელოების, ეს ეხება 1-დან მე-6 კლასების ჩათვლით სახელმძღვანელოებს და სექტემბრიდან ახალი, სერიოზულად გაუმჯობესებული სახელმძღვანელოები უკვე შევა სკოლებში“.
მარიამ ჯაში: „უმაღლესი განათლების ეტაპზე მთლიანდ შეიცვლება დაფინანსების სისტემა. მსოფლიო ბანკთან ერთად, როგორც პარლამენტის განათლების კომიტეტი, ასევე განათლების სამინისტრო აქტიურად მუშაობენ აღნიშნული პროცესის გადახედვისთვის“.
არჩილ თალაკვაძე: „რეფორმა ორიენტირებულია სასკოლო ინფრასტურქტურის სწრაფ გაუმჯობესებაზე და განახლებაზე და  ასევე, სკოლებში უსაფრთხო გარემოს შექმნაზე. ყველა ამ მიმართულებით ვფიქრობ, რომ საჭიროებები არის დასაბუთებული და პარალმენტი, რა თქმა უნდა, მხარს დაუჭერს და მიადევნებს თვალს ამ გეგმის განხორციელებას“.
გია მურღულია: „განსაკუთრებით მნიშვნელოვანია ახალი პარადიგმების დამკვიდრების მცდელობა ზოგად განათლების მიმართულებით, პროფესიული განათლების ინტერნაციონალიზაცია და იმ ფსიქოლოგიური ბარიერის გადალახვა, რაც არის ჩვენ საზოგადოებაში ჯერ კიდევ ფაქტი და ამას მიხედვა ნამდვილად სჭირდება“. 

[bookmark: _Toc513525717]„ქართულ ოცნებაში“ საპრეზიდენტო კანდიდატზე მსჯელობენ
საინფორმაციო გამოშვებების ერთ-ერთი მთავარი თემა იყო ის, თუ ვინ იქნება „ქართული ოცნების“ საპრეზიდენტო კანდიდატი. მმართველი გუნდის წევრები ჯერ კონკრეტულ სახელებსა და გვარებზე არ საუბრობენ, თუმცა, მედიაში მაინც ვრცელდება ინფორმაცია სავარაუდო კანდიდატებზე. ბოლო პერიოდში გახმოვანებულ სახელებს, დღეს კიდევ ერთი - სოზარ სუბარი დაემატა. 
21-საათიან „კურიერში“ გასულ სიუჟეტში ითქვა, რომ „ქართულმა ოცნებამ“ საპრეზიდენტო წინასაარჩევნო კამპანია გახსნილად გამოაცხადა და პარტიის ცენტრალური ოფისის ფასადზე უკვე გამოფინა ბანერი, სლოგანით, - „გააგებინე შენი ხმა მთელ ქვეყანას“. აღინიშნა, რომ ამის მიუხედავად, მმართველ გუნდს მთავარი მოქმედი პირი შერჩეული ჯერ არ ჰყავს, რადგან ბიძინა ივანიშვილს საბოლოო გადაწყვეტილება ამ დრომდე არ მიუღია. სიუჟეტის ავტორის თქმით, დღეს გაირკვა, რომ რამდენიმე კანდიდატმა, ვისაც ივანიშვილი პრეზიდენტად ხედავდა, მას უარი უთხრა. გავრცელებული ინფორმაციით, კანდიდატებს შორის, ვისაც „ქართული ოცნება“ განიხილავს, სოზარ სუბარის გარდა, თედო ჯაფარიძე და მაია ცქიტიშვილი არიან.
ჟურნალისტი: ბატონო პრემიერო, საპრეზიდენტო კანდიდატს როდის დაასახელებთ? 
გიორგი კვირიკაშვილი: „ივლისში“.
სოზარ სუბარი: „მსჯელობა, რა თქმა უნდა, დაწყებულია. კონსულტაციებში, მე პირადად, არ ვარ ჩართული. არ იქნება არცერთი კანდიდატი, რომელსაც შეეძლება კონკურენცია გაუწიოს „ქართულ ოცნებას“ და მის კანდიდატს.
ჟურნალისტი: საბოლოო გადაწყვეტილებას ვინ მიიღებს, ბიძინა ივანიშვილი თუ პოლიტსაბჭო?
სოზარ სუბარი: ბიძინა ივანიშვილი ყრილობის შემდეგ იქნება პარტიის თავმჯდომარე, შესაბამისად, მისი გავლენა ზოგადად ქართულ პოლიტიკაში არის ძალიან მაღალი“.
კახა კალაძე: „ძალიან ადრეა კანდიდატის დასახელება. გუნდში მიმდინარეობს მსჯელობა და არჩევნებამდე თვენახევარი, ორი თვით ადრე იქნება ჩვენი მხრიდან დასახელებული კანდიდატი“.
დავით სერგეენკო: „მე არანაირი სახით არ მიმიღია კონსულტაციებში მონაწილეობა და ვერაფერს ვერ გეტყვით. ლოგიკურია, რომ კონსულტაციები მიმდინარეობდეს, რადგან არჩევნები რამდენიმე თვეშია, მე ამის შესახებ არ ვიცი“.
ეკა ბესელია: „სოზარი არაჩვეულებრივი ადამიანია, ჩემი მეგობარია, მაგრამ კონკრეტული გვარების დასახელება ახლა არ იქნება რელევანტური და არც კორექტული არ იქნება იმიტომ, რომ ვერსად ვერ მივალთ ასე დასახელებით, იმიტომ, რომ არ გვიმსჯელია ჯერ ამ საკითხებზე, მოგვიანებით გვექნება პოზიცია კანდიდატთან დაკავშირებით. პარტიის თავმჯდომარედ ბიძინა ივანიშვილის თაობაზე გადაწყვეტილება ჩვენ ყრილობაზე უნდა მივიღოთ. რაც შეეხება, როგორ ხდება გადაწყვეტილების მიღება, მე მაქვს გამოცდილება მუშაობის ბიძინა ივანიშვილთან და ვიცი, რომ ის არ იღებს ხოლმე ერთპიროვნულ გადაწყვეტილებებს, მას უყვარს ხოლმე კონსულტაციები სხვადასხვა ჯგუფში. ასევე მოხდება“.
გიორგი ვოლსკი: „ვარაუდები ასეთი ლაპარაკის დროს არ ვარგა იმიტომ, რომ ნებისმიერი კომენტარი, ნებისმიერი გვარის დასახელება, წარმოშობს ამ გვარის მიმართ კონკრეტულ შეკითხვებს, რომელიც შეიძლება მნიშვნელოვნად გასცდეს იმ კონსტრუქციულ გარემო, რომლის შექმნასაც „ქართული ოცნება“ ცდილობს.
ჟურნალისტი: „ქართული ოცნების“ ერთი დაჯგუფება ლობირებს თალაკვაძეს, ნაწილი მაია ცქიტიშვილს, სოზარ სუბარს...
გიორგი ვოლსკი: ეს არის უსაფუძვლო საუბარი და მიმართულია მხლოდ ერთი მიზნისაკენ, რაღაც სკანდალური თემა შემოიტანონ საზოგადოებაში“.
თეიმურაზ ჭკუასელი: „ბიძინა ივანიშვილი შეარჩევს, თქვენი მონა მორჩილიც არჩევს და ძალიან ბევრი ადამიანი არჩევს, უბრალოდ მერე უნდა შევაჯეროთ. მეც რამდენიმე კანდიდატურა შევთავაზე და სხვათა შორის, ძალიან საინტერესო კანდიდატურები. მე თვითონ 2 ადამიანი, ბევრი არა, მაგრამ ცოტა დათანხმება ჭირს ადამიანების და ვნახოთ, რა იქნება. თვითონაც ფიქრობდა თურმე ამ ადამიანზე და დაემთხვა ჩვენი აზრები.
ჟურნალისტი: ვინ არის კანდიდატი?
თეიმურაზ ჭკუასელი: მაგას ვერ გეტყვით. 
ჟურნალისტი: ქალია თუ კაცია? საზოგადოებისთვის ცნობილი სახეა?
თეიმურაზ ჭკუასელი: რა თქმა უნდა, ყველასთვის საყვარელი ადამიანი, მამაკაცი. 
ჟურნალისტი: ანუ ეს დავით მაღრაძე იქნება?
თეიმურაზ ჭკუასელი: არა“.
ენძელა მაჭავარიანი: „ქართული ოცნების“ კანდიდატი იქნება „ოცნების“ გუნდთან ერთად წარმოდგენილი და დღესდღეობით, არ მგონია, რომ არსებობდეს ქვეყანაში პარტია ან გუნდი, რომელიც კონკურენციას გაუწევს „ქართულ ოცნებას“ და, შესაბამისად, ასევე, იქნება მისი კანდიდატი. კანდიდატი მარტო ვერ გაიმარჯვებს, გუნდთან ერთად ის დაუმარცხებელი იქნება. მე არ ვფიქრობ, რომ მარგველაშვილი არის ძლიერი კონკურენტი. როცა ჩვენ მოვუსმინეთ მარგველაშვილს, მე ვერ დავინახე, რომ მას ვინმე უჭერდა მხარს საკუთარი ადმინისტრაციის უფროსის გარდა და ერთი ხმა ექნება გარანტირებული, ჩემი აზრით“.
აკაკი ზოიძე: „არავის არ გამოვრიცხავ, უდიდეს პატივს ვცემ ბატონ თედო ჯაფარიძეს, უდიდეს პატივს ვცემ ბატონ სოზარ სუბარსაც. 
ჟურნალისტი: მაია ცქიტიშვილი რომ იყოს, ქალი პრეზიდენტი მისაღებია?
აკაკი ზოიძე: ქალი პრეზიდენტი ჩემთვის კიდევ უფრო სასურველი იქნება. მიმაჩნია, რომ ძალიან კარგი სიმბოლური დატვირთვა ექნება. ჩვენ გვყავს ძალიან გამორჩეული ქალი პოლიტიკოსები, რომლებსაც ძალუძთ ამ როლის შესრულება“.
ზვიად კვაჭანტირაძე: „უდიდეს პატივს ვცემ ბატონ თედოს, მაგრამ მსჯელობა ამაზე არსად არ ყოფილა. ავრცელებთ ვერსიებს?
ჟურნალისტი: სოზარ სუბარს რაც შეეხება?
ზვიად კვაჭანტირაძე: იგივე შემიძლია ვთქვა.
ჟურნალისტი: არ დამდგარა დღის წესრიგში?
ზვიად კვაჭანტირაძე: არცერთ ფორმატში არ ყოფილა და მომავალ ფორმატებში თუ იქნება, ვერ გეტყვით“.
ირაკლი სესიაშვილი: „კანდიდატებზე წინასწარ საუბარი არ არის მიზანშეწონილი, არასწორი მიდგომაა. საზოგადოების ინტერესები და მათი სურვილი, რომ ამის შესახებ შეიტყონ, რაც შეიძლება მალე,  ჩემთვის აბსოლუტურად გასაგებია, თუმცა, ჩვენ ამაზე ვმსჯელობთ. მას შემდეგ, რაც „ქართული ოცნება“ საპრეზიდენტო კანდიდატზე ჩამოყალიბდება, ამას საჯაროდ განვაცხადებთ. თუ ჩამომითვლით მთავრობის წევრებს და ჩემს კოლეგებს, ყველა არის გარდა ჩემი მეგობრისა, პროფესიონალი თავის საქმის და კარგი ადამიანი და ასე ცალცალკე ნუ ჩამოვყვებით, არასერიოზული კითხვაა უბრალოდ.
ჟურნალისტი: აქ საუბარია, რომ სოზარ სუბარი განიხილება, მაია ცქიტიშვილი...
ირაკლი სესიაშვილი: როგორ შეიძლება ასე ცალცალკე ჩამოთვლა? ყველა ადამიანი და მით უმეტეს ჩემი კოლეგა, ყველა ძვირფასია“.
არჩილ თალაკვაძე: „ქართული ოცნების“ საპრეზიდენტო კანდიდატთან დაკავშირებით კონსულტაციები პარტიაში დაწყებულია, რაც შეეხება კანდიდატის დასახელებას, ამას ჩვენ ივლისის მეორე ნახევარში, აგვისტოს დასაწყისში გავაკეთებთ, საზოგადოებას წარვუდგენთ „ქართული ოცნების“ საპრეზიდენტო კანდიდატს, რომელიც ღირსებული კანდიდატურა იქნება და ექნება გამარჯვების მაღალი შანსები“.
ლევან კობერიძე: „მსჯელობა გუნდში მიმდინარეობს, რა თქმა უნდა, მაგრამ წინასწარ ვერსიებზე საუბარს, მე მეგონი ახლა, ამ წუთას აზრი არ აქვს. როდესაც კონკრეტიკამდე მივა გადაწყვეტილება გუნდში, შემდეგ გეცნობებათ. რამდენიმე კანდიდატზე არის მსჯელობა და შესაბამისად, ვნახოთ“.
დავით ჭიჭინაძე: „ამ კონსულტაციებში მონაწილეობას არ ვღებულობ და მე ვთვლი, რომ თქვენსავით დაველოდები, როცა იქნება გაჟღერებული კანდიდატი, შესაბამისად, მაშინ მივიღებთ გადაწყვეტილებას“.
რომან გოცირიძე: „რაც შეეხება სოზარ სუბარის კანდიდატურას, ტაშს დავუკრავდი, ამაზე კარგი, რა შეიძლება იყოს ოპოზიციისთვის. მივესალმებით, ძალიან გახარებული ვართ და დარწმუნებული ვართ, რომ თუ ის არა, მსგავსი კანდიდატი იქნება, ვინაიდან, ბატონ ბიძინა ივანიშვილის საკადრო გემოვნება სწორედ ამნაირი ადამიანებისკენ იხრება. ამაზე უკეთესი კონკურენტი შეუძლებელია, რომ პარტიებმა წარმოიდგინონ, იმდენად სუსტი კანდიდატია და ვერ წარმოიდგენს ამომრჩეველი, რომ ის იყოს ქვეყნის პრეზიდენტი“.
გიორგი კანდელაკი: „გარდა იმისა, რომ არანაირი დემოკრატიული პროცესი „ქართულ ოცნებაში“ არ არის, ცხადია, რომ ამ შემთხვევაში ერთადერთი კრიტერიუმი, რითაც ბიძინა ივანიშვილი არჩევს კანდიდატებს არის ის, რომ ეს კანდიდატი უნდა იყოს, რაც შეიძლება სუსტი, რაც შეიძლება უმაქნისი, რათა თუკი იგი გაიმარჯვებს არჩევნებში, პრეზიდენტი იყოს უბრალოდ დეკორაცია  და არ შექმნას „პრობლემები“, რომელიც შექმნა ამჟამინდელმა პრეზიდენტმა. რაც შეეხება „ევროპულ საქართველოს“, ჩვენ ვიზრდებით, გავაგრძელებთ მუშაობას შექმნილი უკმაყოფილო ამომრჩევლების მობილიზაციისთვის და უახლოეს მომავალში დავსახელებთ კანდიდატს“.

ბოლო 2 კვირის განმავლობაში ნარკოლოგიურ ცენტრში არაერთი ახალგაზრდა შეიყვანეს. გავრცელებული ინფორმაციით, მათი უმეტესობა ახალი თაობის ნარკოტიკით, „მეფედრონით“ ე.წ. აბაზანის მარილით მოიწამლა. იგივე „მეფედრონი“ გახდა ბოლო დღეების განმავლობაში, რამდენიმე ახალგაზრდის გარდაცვალების მიზეზი. არსებული ინფორმაციით, იმ ადამიანების უმრავლესობამ, ვინც „მეფედრონით“ მოიწამლა ან გარდაიცვალა, ნივთიერების მიღების წინ არ იცოდა, რას მოიხმარდა. ამ დრომდე უცნობია იმ პრეპარატის ზუსტი შემადგენლობა, რამაც ბოლო ორი კვირის განმავლობაში ახალგაზრდები იმსხვერპლა. ოჯახები ექსპერტიზის შედეგებს ელოდებიან. შაბათს, 5 მაისს, გამთენიისას გარდაცვლილი ახალგაზრდების ახლობლები ამბობენ, რომ ეს ადამიანები ბოლოს იმყოფებოდნენ ახლგადგახსნილ კლუბ „მეტრონომში“, რომელსაც პარასკევ საღამოს პირველი ღონისძიება ჰქონდა. დღეს კლუბის მენეჯერმაც დაადასტურა, რომ ერთი ადამიანი, რომელიც მოგვიანებით საკუთარ სახლში გარდაიცვალა, პარასკევს მის კლუბში იმყოფებოდა. თუმცა, ის ამბობს, რომ მისთვის უცნობია, საიდან აღმოჩნდა გარდაცვლილის ხელში ნარკოტიკული ნივთიერება.
დღეს ცნობილი გახდა, რომ საქართველოს პარლამენტმა ნარკოპოლიტიკის ლიბერალიზაციის შესახებ მომზადებული კანონპროექტის განხილვა კიდევ ერთხელ, ამჯერად 1 თვით გადადო დეპუტატებმა კონსულტაციებისთვის დამატებითი დრო ითხოვეს. 
ამის შემდეგ, ნარკოპოლიტიკაზე მომუშავე პლატფორმის წევრებმა განაცხადეს, რომ სახელმწიფოს რეფორმის გატარების ნება არ აქვს და სწორედ ეს არის სახელმწიფო უწყებების არასათანადო მუშაობის მიზეზი. მათ ჯანდაცვისა და შინაგან საქმეთა სამინისტროებიც გააკრიტიკეს.
ბოლო პერიოდში გახშირებული ნარკოტიკებთან დაკავშირებული უბედური შემთხვევების შემდეგ, ნარკოლოგები ჯანდაცვის სამინისტროს მიმართავენ და სარეცეპტო სიიდან პრეპარატ „ნალოქსონის“ ამოღებას სთხოვენ. 
სპეციალისტების რჩევებსა და ნარკოპოლიტიკაზე მომუშავე პლატფორმის ბრალდებებს დღეს ჯანდაცვის მინისტრმა უპასუხა.
თანამშრომლის გარდაცვალების საკითხს გამოეხმაურა კულტურის მინისტრი მიხეილ გიორგაძე. როგორც ცნობილია, სწორედ მისი პროტოკოლის სამსახურის უფროს იყო ერთ-ერთი გარდაცვლილი. მინისტრის თქმით, ვიდრე ამ ადამიანს სამსახურში აიყვანდნენ, მას ყველა პროცედურა კანონის შესაბამისად გავლილი ჰქონდა. 
ნათია კალანდაძე: „ზოგადად ამბობენ, რომ რაღაცა ნივთიერებაა შემოყრილი, რომელიც კლავს ადამიანებს. არ ვიცი, რა მოხდა ზუსტად. იპოვა მეუღლემ და მეგობარმა, იყვნენ სახლში და ჩვეულებრივად ეძინა და ამ ძილში რაღაცა მოხდა, გული გაუჩერდა. მე მგონია, რომ კონტროლი საჭიროა, ზოგადად, ალბათ, რადგან იყიდება ეს, მაშინ ის მაინც გააკონტროლონ, რა იყიდება, იმიტომ, რომ ბოლო 10 დღეში მარტო მე ვიცი პირადად ერთი 6 კაცი, ვინც ზოგი გარდაიცვალა, ზოგი კომაშია და ფაქტია, რომ რაღაც საშინელება გვჭირს მართლა“.
გიორგი კალანდაძე: „კონკრეტულ რამეზე ლაპარაკი და პრეპარატის დასახელება, გარდაცვალების მიზეზის დასახელება არის თავიდან ბოლომდე გამორიცხული, განსაკუთრებით ჩემი მხრიდან. ფაქტი ეხლა ყველაზე მნიშვნელოვანი ჩემთვის არის ის, რომ ამ სახლის მეცხრე სართულზე ჩემი ძმა არის გარდაცვლილი“.
ბექა ჩხაიძე: „არც ლევანი და არც კახა დამოკიდებულები და მომხმარებლები არ იყვნენ ამაზე, ამას ვადასტურებ მე, იმიტომ, რომ ჩემი მეგობრები იყვნენ და კახა უახლოესი იყო. ეს არის კლუბური რაღაც და ეხლა კლუბური გართობა, წელიწადში ერთხელ ადამიანი წავიდა და რაღაცა მიიღო, ესეც გასარკვევია, რა მიიღო, ფაქტია, რაღაც უბედურება არის შემოსული. ველოდებით ექსპერტიზის პასუხს, არ ვიცი, რა ხდება, სავარაუდო ინფორმაცია რაც გვაქვს, თითქოს დაპატიჟებით, ვითომ პატივისცემით რაღაც აქვთ დანალევი. ტუსოვკა იყო ზოოპარკთან,  ვისი ივენთი იყო და რა იყო არ ვიცი, ზოოპარკთან იყო და იქ იყვნენ, სავარაუდოდ რაღაც აქვთ მიღებული და დანარჩენს გაარკვევს გამოძიება“.
თაკო დოლაბერიძე: „არც ერთი იყო ნარკომანი და არც მეორე. ჩვენ ერთად დავდიოდით, ერთად ვატარებდით დროს და მე ვიცი ისინი რასაც სვამდნენ. ფაქტია, რომ ეს რაღაც ნივთიერება აქვთ მიღებული. რასაც ეს ბავშვები  და ეს ადამიანები სვამენ, ეს არავინ არ იცის, რა ნივთიერებაა. ეს არის საწამლავი, რომელიც გადუნებს, გაძინებს და ვეღარ იღვიძებ ანუ გული უსკდებათ“.
გოგა ტვილდიანი: „კლუბი კრძალავს მსგავს რაღაცეებს. კონტროლდება კლუბის ტერიტორია, გარეთ ვინ რას იზავს, მაგას ჩვენ ვერ ვაკონტოლებთ. ერთ-ერთი გარდაცვლილი აქ იმყოფებოდა. აქედან წასულს დაემართა შემდგომ. გარეთ მიიღო თუ შიგნით შემოიტანა და ისე მიიღო, მაგას ვერ გააკონტროლებ“.
ლევან რატიანი: „ერთი პაციენტის მდგომარეობა შედარებით დადებითი დინამიკითაა, გამარტივებულ ხელოვნურ ვენტილაციაზეა, ცნობიერების აღდგენით. მეორე პაციენტის მდგომარეობა ისევ კრიტიკული რჩება, გრძელდება მართვითი სუნთქვა, ჰემოდინამიკის რღვევითაა, სამბალიანი კომითაა პაციენტი. სამწუხაროდ, რომელი ნივთიერებაა, ჩვენთვის ეს ნივთიერება უცნობია, ჩვენ მიგვყავს ეს პაციენტები, როგორც დაუდგენელი სუბსტანციის ტოქსიური ეფექტით“.
თამუნა ბოკუჩავა: „მეფედრონის“ მოხმარება ბოლო ხანებში განსაკუთრებით გახშირდა. ხშირ შეთხვევაში წამყვანი არის ფსიქიკური სიმპტომატიკა. ამ ნარკოტიკებს შედარებით ნაკლებად აქვთ გამოხატული ფიზიკური კომპონენტი, ანუ აღმკვეთის მდგომარეობა, ის, რასაც ხალხში ლომკას ეძახიან და მთავარი და წამყვანია ფსიქიკური სიმპტომატიკა“.
ზურაბ სიხარულიძე: „ექსპერტიზის პასუხები იქნება მხოლოდ 45 დღეში ცხედრების, თუმცა იქაც არ ვართ დარწმუნებულები ჩვენ, რომ მივიღებთ პასუხს, იმიტომ რომ ეს არის ადამიანის უფლებებიდან, ოჯახს აქვს უფლება, რომ არ გაამხილოს, შესაბამისად, კანონი არ გვაძლევს მაგის საშუალებას, თუმცა შსს-ს მივმართავთ და ვთხოვთ, რომ მაქსიმალურად სწრაფ დროში მოხდეს ამ ნივთირებების გამოკვლევა და ჩვენ, სპეციალისტებს აუცილებლად მოგვაწოდონ შესაბამისი ინფორმაცია“.
ნინო ხომერიკი: „უნდა იცოდნენ ადამიანებმა, როდესაც საუბარია ნარკოტიკზე, ნებისმიერი ნარკოტიკი რაღასაც აზიანებს, მაგრამ, რა თქმა უნდა, ეს ტოვებს თავისუფალი არჩევანის უფლებას. ცნობიერების დონის ამაღლება არის გადამწყვეტი ნარკოტიკთან ბრძოლაში“.
დავით ოთიაშვილი: „ვვარაუდობთ, რომ აქ ძლიერი ოპოიდების ჯგუფის პრეპარატი ფიგურირებს, ყველაზე ძლიერი ამ ჯგუფიდან არის სინთეტური ფენტალინი, „ნალოქსონი“ არის ერთადერთი ანტიდოტი, ერთდერთი საშუალება, რომელიც დაუყოვნებლივ გამოაფხიზლებს ადამიანს, „ნალოქსონით“ შეუძლებელია დოზის გადაჭარბების მიღება ანუ მაქსიმუმ, რასაც იზავ, ნამეტანი გამოაფხიზლებ“.
დავით სუბელიანი: „შსს-მ განაცხადა, რომ ექსპერტიზა დანიშნულია, მაგრამ პასუხი დღემდე არ მიგვიღია, ეს არის ჩვენი ერთ-ერთი ძირითადი სატკივარი, ჩვენ არ გვაქვს დაზუსტებული ინფორმაცია იმასთან დაკავშირებით თუ რა გახდა ამ ადამიანების მოწამვლისა და გარდაცვალების მიზეზი. ეს არის ტიპიური ჯანდაცვითი პრობლემა, როდესაც ადამიანების მასიური მოწამვლა ხდება ან გარდაცვალება, ჯანდაცვის სამინისტროს რეაგირება ჩვენ დღეს არ მოგვისმენია“.
გურამ იმნაძე: „ნარკოტიკების მოხმარების პრობლემა ბევრად კომპლექსურია და მხოლოდ სამართალდამცველების მუშაობას არ გულისხობს, აქ ძალიან დიდი როლი და პასუხისმგებლობა აქვს ჯანდაცვის სამინისტოს, რომელიც ამ დრომდე სამწუხაროდ არ აფიქსირებს პოზიციას. რაც შეეხება შსს-ს, იმ პირობებში, როდესაც ჩვენ პერმანენტულ რეჟიმში ვხედავთ ამ სამწუხრო შემთხვევებს და ახალი არ არის ინტერნეტ საშუალებებით ნარკოტიკული საშუალებების ყიდვა-გაყიდვა, ჩვენთვის გაუგებარია, რატომ არის კვლავაც ამ უწყების მთავარი ორიენტირი მომხმარებელი და ეს რესურსი და ეს რესურსები რატომ არ იხარჯება რეალური ორგანიზებული დანაშაულის წინააღმდეგ“.
ბექა წიქარიშვილი: „მთელი წლის განმავლობაში 10 გამსაღებელი დააკავეს, მაშინ, როცა 3 000 მომხმარებელი არის დაკავებული ანუ პროპორცია როგორია, ეს უკვე აჩვენებს, პრიორიტეტები სახელმწიფოსი საით არის მიმართული. ის ეჭვებიც, რომ შესაძლოა მფარველები ყავდეთ ამ ჯგუფებს უშუალოდ სისტემაში, მგონია, რომ საკმაოდ ლეგიტიმურია“.
მამუკა ჭელიძე: „ამ მიმართულებით არაერთი საიტის შეზღუდვა მოვახერხეთ, თუმცა მომავალშიც ვაგრძელებთ აქტიურ ბრძოლას და შედეგების შესახებ უახლოეს მომავალში გაცნობებთ“.
დავით სერგეენკო: „ნარკოპოლიტიკის ცვლილებები არის მხოლოდ ერთი რამ და არ შეიძლება იყოს რაიმე სხვა - ეს არის მიწოდების შემცირება და ეს არის მოხმარების შემცირება და ნებისმიერი ნაბიჯი უნდა იყოს გადადგმული აქეთკენ და არა იქეთკენ, რასაც ნაწილობრივ ვხედავთ, რომ ლამის პოპულარიზაცია მიდის გარკვეული ჯგუფის მიერ. ლიბერალიზაცია არ არის გადაჭრის გზა და თავისუფალ დინებაზე მიშვება ნებისმიერი სახეობის ნარკოტიკის. მარიხუანაზე უკვე მიიღო საკონსტიტუციო სასამართლომ გადაწყვეტილება, როდესაც 70 გრამამდე მშრალი ნივთიერების ქონა ითვლება უბრალოდ მოხმარებად და არ ისჯება.
ჟურნალისტი: სტრუქტურები ხედავთ, რომ არ მუშობენ?
დავით სერგეენკო: ძალიან მნიშვნელოვანია საზოგადოების ცნობიერება. ვერანაირი შსს, ჯანდაცვის სამინისტრო ათ-ათჯერ გამრავლებული მთლიანობაში ვერ მოაგვარებს ამ პრობლემას, თუკი არ იქნება საზოგადოების მხარდაჭერა და არ იქნება სწორი გაცნობიერება იმისი, რომ ბუნებაში არ არსებობს რეკრიაციული და საკლუბო გასართობი ნარკოტიკები. მათ შეუძლიათ ისეთივე ფატალური შედეგები გამოიღონ, როგორც სხვა ჯგუფის ნარკოტიკებმა“.
მიხეილ გიორგაძე: „იმ დადგენილი წესით, როდესაც სამსახურში მიღება ხდება ამა თუ იმ პიროვნების, ყველა იმ პროცედურას გადიან ადამიანები, რაც კანონით არის დადგენილი“.
სოზარ სუბარი: „პოლიტიკაზე  მიდის მუშაობა. მთავარი მაინც არის, რომ ადამიანებმა თვითონ სცენ პატივი თავის ჯანმრთელობას და მოუფრთხილდნენ. მე ძალიან უცნაურად მეჩვენება ის განცხადებები რასაც „თეთრი ხმაური“ და სხვები აკეთებენ. ლამის გადავიდნენ ნარკოტიკების პრომოუშენზე და ეგ არამგონია სწორი პოლიტიკა იყოს და როცა მერე რაღაც ტრაგედია ხდება, ოღონდ კი დამალონ მათ, რომ ნარკოპოლიტიკა არის დამღუპველი, იწყებენ შეტევას შინაგან საქმეთა სამინისტროზე და ეს არ გამოიღებს დადებით შედეგს“.
გიორგი ვოლსკი: „ბოლო პერიოდში მომხდარმა მოვლენებმა ეს რადიკალიზაცია კიდევ უფრო გააღრმავა, დაპირისპირების მძლვარი ტალღა შეიქმნა. დღეს მოვისმინე რამდენიმე განცხადება იმის თაობაზე, თითქოს, ეს ფატალური შედეგი სწორედაც კანონის მიუღებლობით არის განპირობებული, რაც სიმართლიდან არის ძალიან შორს. არ შეიძლება დაპირისპირების ასეთი ხარისხის დროს კანონზე მსჯელობის დაწყება და კიდევ ერთი თვით სკაონსულტაციოდ გავაგრძელოთ ვადა“.
ეკა ბესელია: „მესმის, რომ ეს არის ურთულესი საკითხი, ნარკოპოლიტიკის რეფორმა არ არის მარტივად გადასაწყვეტი რამ, რადგან არსებობს სხვდასხვა მოსაზრება, მაგრამ პრინციპულ და მთავარ საკითხებზე ჩვენ მოვახერხეთ შეჯერება, რომ სახელმწიფოს არ აქვს რეპრესიული პოლიტიკა მომხმარებლების მიმართ და არის შეურიგებელი ნარკორეალიზატორების მიმართ, აქედან გამომდინარე სხვა დანარჩენი საკითხები უნდა მოერგოს ამ ხედვას. ვიდრე მთავარი სხდომა დაინიშნება, იქამდე იყოს პოზიციები ჩამოყალიბებული. არაფერი წინ არ უდგას ამ სხდომის გახსნას და ალბათ, ამ ვადის გასვლის შემდეგ ასეც იქნება, მე იმედი მაქვს, რომ მეტი ვადის გაგრძელება არ დაგვჭირდება“.
არჩილ თალაკვაძე: „ჩვენ მხარს ვუჭრთ და ვახორციელებთ ისეთ ნარკოპოლიტიკას, რომელიც ორიენტირებულია პრევენციაზე და იცავს მომავალ თაობას ნარკოტიკების ზიანისგან. მეორე - ჩვენ გვსურს კიდევ უფრო უკეთესი რეგულაციები შევქმნათ იმისათვის, რომ ნარკოდამოკიდებულმა პირებმა მიიღონ სათანადო დახმარება“.
აკაკი ზოიძე: „საზოგადოებაში აზრი ორად არის გაყოფილი, ვმუშაობთ იმისათვის, რომ დავაახლოოთ ეს პოზიციები. ჩემი აზრით, ჩვენ რამდენიმე კვირაში შევძლებთ ალბათ, რომ ამოვწუროთ რესურსი თუ რამე არსებობს კონსენსუსი მთელ რიგ საკითხებზე და უკვე მერე გამოვიტანოთ სამსჯავროზე... თითოეულ მოქალაქეს მოვუწოდოთ, რომ არ მოიხმარონ ნარკოტიკები, რადგან ეს ნარკოტიკები ვრცელდება ე.წ. მე არ ვთვლი, რომ ესეთი რამ არსებობს, მსუბუქი ნარკოტიკი, ე.წ. კლუბური თუ მსუბუქი ნარკოტიკების საფარველ ქვეშ და რეალურად არის სასიკვდილო შხამი, რომელიც კლავს საათების განმავლობაში. ადამიანებმა უნდა იცოდნენ რისკი, რომლითაც სიცოცხლეს აყენებენ წამიერი სიამოვნების თუ რაღაცა მოლოდინის გამო“.
სერგო რატიანი: „აქ არ არის საუბარი იმასთან დაკავშირებით, რომ შეიძლება 1 თვით გადაიწიოს ამ კანონის მიღების პროცესი, აქ საუბარია იმასთან დაკავშირებით, რომ 1 წელიწადზე მეტია ფაქტობრივად ეს კანონი დევს პარლამენტში და არაფერი არ ხდება“.
ოთარ კახიძე: „ხელისუფლებას მართებს ამ რაღაც ქაოტური მიდგომების უნიფიკაცია, რაღაც ერთიანი პოლიტიკის შემუშავება იმისთვის, რომ უმკაცრესი იყოს სახელმწიფოს გზავნილი ნარკოტიკების გამსაღებლების მიმართ. იყოს მკაცრი კონტროლი განსაკუთრებულ სარისკო ვითარებებზე. ეს პოლიტიკა უნდა შეიმუშაოს შინაგან საქმეთა სამინისტრომ. წარმოადგინოს პარლამენტში. ასე იქცევიან პასუხისმგებლიანი მთავრობები“.
ნინო ბურჯანაძე: „როგორ შეიძლება ქვეყანაში ახალგაზრდები ყოველდღე იხოცებოდნენ და პრაქტიკულად, რამდენიმე კვირის განმავლობაში არ იყოს არცერთი, თუნდაც წინასწარი შედეგი გამოძიების, რომელიც ამ უბედურებას თავიდან აგვაცილებს. ეს ხომ პირდაპირი ნიშანია იმისა, რომ ხელისუფლება არ არსებობს და ასევე, პირდაპირი ნიშანია იმისა, რომ ამ კრიმინალს და ამ კრიმინალურ დაჯგუფებებს, რომელსაც ახალი ნარკოტიკული ნივთიერება შემოაქვს, აშკარად ვიღაც მფარველობს და ეს ვიღაც არის ხელისუფლების უმაღლეს რგოლებში“.
ნინო ლომჯარია: „რეპრესიული ნარკოპოლიტიკა უწყობს ხელს მსგავსი ტიპის მომაკვდინებელი ნარკოტიკების შემოსვლას“.

[bookmark: _Toc513525720]ბ) შალვა ნათელაშვილი ამტკიცებს, რომ კლუბი „ბასიანი“ ბერა ივანიშვილს ეკუთვნის
„კურიერის“ დღის გამოშვებებში ითქვა, რომ შალვა ნათელაშვილი, ღამის კლუბ „ბასიანის“ დახურვასა და მისი ხელმძღვანელების დაკავებას ითხოვს. მან პროკურატურას მიმართა და 24-საათიანი ვადა მისცა იმის გამოსაძიებლად, მოხდა თუ არა გარდაცვლილი ახალგაზრდების ინტოქსიკაცია აღნიშნულ კლუბში. „ლეიბორისტების“ ლიდერი ამტკიცებს, რომ კლუბი „ბასიანი“ ბერა ივანიშვილს ეკუთვნის და მას სწორედ ყოფილი პრემიერის შვილი მფარველობს. 
შალვა ნათელაშვილი: „დაილუქოს აი ეს ახალგაზრდების სახოცი დაწესებულება. მართალია განაცხადა ივანიშვილის ოჯახმა, რომ ტყუილია, ჩვენი არ არის, გვაბრალებენო, მაგრამ ეს ისეთივე ტყუილია, როგორც ოქროს საბადო რომ არ არის მათი ბოლნისში და როგორც ნარკომანი დიჯეები ბერას „ფეისბუქ“ მიმართვით არ გაათავისუფლეს ციხიდან რამდენიმე თვის წინ. აი, ეს ისეთივე ტყუილია. მე კატეგორიულად ვაცხადებ, მიწა დაიწვება თქვენს ფეხქვეშ“.

[bookmark: _Toc513525721]გ) ბერა ივანიშვილის აცხადებს, რომ კლუბი „ბასიანი“ მას არ ეკუთვნის
სპეციალური განცხადება გაავრცელა ბერა ივანიშვილმა, რომელიც ცილისწამებას უწოდებს ინფორმაციას იმის შესახებ, თითქოს კლუბი „ბასიანი“ მას ეკუთვნის. მან თანაგრძნობა გამოუცხადა გარდაცვლილთა ოჯახებს და აღნიშნა, რომ პირადად მას და მთელ მის ოჯახს დიდი სურვილი აქვს ბოლო პერიოდში მომხდარი შემთხვევების გამოძიების და დამნაშავეების სასტიკი დასჯის.
ბერა ივანიშვილის განცხადებაში ნათქვამია: „ვიცი, თქვენ ჩემი სტატუსი არც გაგაწითლებთ და არც მონანიების სურვილს აღგიძრავთ, ვინაიდან თქვენმა არაერთმა მოგონილმა რეპლიკამ, სტატუსმა და ზღაპარმა დამარწმუნა ამაში. მივმართავ მათ, ვინც პროფესიული ეთიკიდან გამომდინარე ვალდებულნი არიან ესმოდეთ, რას ნიშნავს უსაფუძვლო ბრალდება და ცილისწამება - ჟურნალისტებს, სანამ ჩემ წინააღმდეგ ცილისმწამებლურ ინფორმაციას გამოიყენებთ, ერთი დამამტკიცებელი საბუთი მაინც მოიძიეთ, რადგან, წინააღმდეგ შემთხვევაში, თქვენ ნამდვილად მოგთხოვთ პასუხს კანონის ფარგლებში. ვისაც შეგიძლიათ თეთრის შავისგან გარჩევა და სიმართლის დანახვა: კლუბი „ბასიანი“ ჩემი არასდროს ყოფილა, არც რამე კავშირი მაქვს მის მფლობელებთან და არასდროს ვყოფილვარ ამ დაწესებულებაში. პირადად მე და მთელს ჩემს ოჯახს დიდი სურვილი გვაქვს ამ კლუბში მომხდარი „მკვლელობების“ გამოძიებისა და დამნაშავეების სასტიკი დასჯის. გულწრფელად თანავუგრძნობ გარდაცვლილთა ოჯახებს“.

[bookmark: _Toc513525722]დ) შსს-მ ნარკორეალიზატორების წინააღმდეგ მასშტაბური სპეცოპერაცია ჩაატარა
შსს-ს ინფორმაციით, მოსამართლის განჩინების საფუძველზე მარნეულსა და ფონიჭალაში 7 მსხვილი ნარკორეალიზატორი დააკავეს. ამასთან, დააკავეს თურქეთის ერთი მოქალაქე, რომლის გამოსავლენადაც სამართალდამცველები სამი თვის განმავლობაში მუშაობდნენ. თბილისის საერთაშორისო აეროპორტთან კი აიყვანეს პიროვნება, რომელსაც საქართველოსა და საფრანგეთის ორმაგი მოქალაქეობა აქვს.
21-საათიან „კურიერში“ ითქვა, რომ მათი ინფორმაციით, დღეს საღამოს, დიდი რაოდენობით სინთეტიკური ნარკოტიკით ვაჭრობის ბრალდებით ახალგაზრდა გოგო დააკავეს. სპეცოპერაცია ვარკეთილში ჩატარდა, თუმცა შსს კომენტარს არ აკეთებს. ადგილობრივების თქმით, ახალგაზრდა გოგო სამართალდამცავებმა იმ დროს დააკავეს, როდესაც მან ერთ-ერთ საცხოვრებელ კორპუსთან გააჩერა საკუთარ ავტომობილი. თვითმხილველები ფიქრობენ, რომ სამართალდამცავებს წინასწარ ქონდათ ამ გოგონასთან დაკავშირებით გარკვეული ინფორმაცია და ელოდნენ მის გამოჩენას. თვითმხილველები ამბობენ, რომ დაკავებულის ჩხრეკისას სამართალდამცავებმა დიდი ოდენობით ნარკოტიკული ნივთიერება ამოიღეს. ადგილობრივების ინფორმაციით, სამართალდამცავებმა ის მანქანა დალუქეს, რომლითაც დაკავებული გადაადგილდებოდა. კრიმინალური პოლიციის თანამშრომლების გარდა, შემთხვევის ადგილზე მუშაობდნენ ექსპერტ-კრიმინალისტებიც და მოხდა ტერიტორიის დეტალური დათვალიერებაც. რაც შეეხება დაკავებულს, ადგილობრივები ამბობენ, რომ ის ამ უბანში არ ცხოვრობდა და ვისთან მიდიოდა მათთვის უცნობია. „კურიერის“ ცნობით, გადაცემის მსვლელობისას სხვა უბანში მიმდინარეობდა დაკავების კიდევ ერთი ოპერაცია, რომელიც სავარაუდოდ, ასევე ნარკოტიკების რეალიზაციას უკავშირდება.
მამუკა ჭელიძე: „ცენტრალური კრიმინალური პოლიციის დეპარტამენტის ნარკოტიკების უკანონო ბრუნვის წინააღმდეგ ბრძოლის მთავარი სამმართველოს თანამშრომლებმა, მარნეულსა და ფონიჭალაში ერთდროულად ჩატარებული ოპერატიულ-სამძებრო და საგამოძიებო ღონისძიებების შედეგად, მოსამართლის განჩინების საფუძველზე, 7 ნარკორეალიზატორი დააკავეს. დაკავებულები არიან: 1967 წელს დაბადებული ფ.ნ., 1976 წელს დაბადებული ი.მ., 1984 წელს დაბადებული ე.ი., 1983 წელს დაბადებული ე.ი., 1975 წელს დაბადებული ი.ც., 1991 წელს დაბადებული ა.ი. და 1990 წელს დაბადებული რ.ა. დანაშაული 8-დან 20 წლამდე ვადით ან უვადო თავისუფლების აღკვეთას ითვალისწინებს. გამოძიებამ დაადგინა, რომ ბრალდებულები ნარკოტიკებს სისტემატურად ყიდდნენ. პოლიციამ მათ მიერ გაყიდული ნარკოტიკული საშუალებები ნივთმტკიცებად ამოიღო. გამოძიება განსაკუთრებით დიდი ოდენობით ნარკოტიკული საშუალების უკანონო შეძენა-შენახვის და გასაღების ფაქტზე, საქართველოს სსკ-ს 260-ე მუხლის მე-4 და მე-6 ნაწილით მიმდინარეობს. ასევე, მინდა გაცნობოთ, რომ სამართალდამცველები, თურქეთის რესპუბლიკის მოქალაქის - ჯ.ე.-ს დაკავების მიზნით, სამი თვის განმავლობაში ინტენსიურ ოპერატიულ ღონისძიებებს ახორციელებდნენ. ამ პერიოდში არაერთი საგამოძიებო მოქმედება ჩატარდა, რის შედეგადაც, პოლიციამ ჯ.ე. ნარკოდანაშაულისთვის თბილისში დააკავა. ნივთმტკიცებად ამოღებულია სინთეტიკური ნარკოტიკული საშუალება „მდმა“-ს შემცველი „ექსტაზის“ 393 აბი. გამოძიება განსაკუთრებით დიდი ოდენობით ნარკოტიკული საშუალების უკანონო შეძენა-შენახვის ფაქტზე, საქართველოს სსკ-ს 260-ე მუხლით მიმდინარეობს. შინაგან საქმეთა სამინისტროს თანამშრომლებმა თბილისის საერთაშორისო აეროპორტის მიმდებარე ტერიტორიაზე დააკავეს საქართველოსა და საფრანგეთის მოქალაქე, 1980 წელის დაბადებული ვ.ვ. ამოღებულია 12 აბი ნარკოტიკული საშუალება „სუბუტექსი“ და 4 კაფსულა „მეტადონი“. მოგახსენებთ, რომ შინაგან საქმეთა სამინისტრომ ბოლო 4 თვეში, მთელი ქვეყნის მასშტაბით, სხვადასხვა დროს ჩატარებული ოპერატიულ-საგამოძიებო ღონისძიებების შედეგად, უკანონო ბრუნვიდან ამოიღო განსაკუთრებით დიდი ოდენობით სხვადასხვა სახის ნარკოტიკული საშუალება: 8 კილომდე ჰეროინი, 1 კილოზე მეტი კოკაინი, 318 გრამი ახალი ფსიქოაქტიური და ფსიქოტროპული ნივთიერება, მათ შორის, ბუპრენორფინის შემცველი 3 456 აბი, ასევე, 1,5 კილოგრამი სინთეტიკური ნარკოტიკული საშუალება „მდმა“ და 650 გრამი სხვადასხვა სახის ფსიქოტროპული ნივთიერება“.

საქართველოს მთავრობის დავალებით, იუსტიციის სამინისტრო რუსეთის მიერ ოკუპირებულ ტერიტორიაზე არჩილ ტატუნაშვილის სიცოცხლის ხელყოფის ფაქტზე ევროპის ადამიანის უფლებათა სასამართლოში შესატან სარჩელს ამზადებს. თეა წულუკიანის განცხადებით, რუსეთის წინააღმდეგ სარჩელზე მუშაობა უახლოეს მომავალში დასრულდება და ის სტრასბურგის სასამართლოს გადაეგზავნება.
თეა წულუკიანი: „იუსტიციის სამინისტრომ მთავრობასთან შეთანხმებით, ჯერ კიდევ მაშინ დაიწყო სარჩელის მომზადება სტრასბურგის სასამართლოში გასაგზავნად, როცა ჩვენი ხელისუფლება ყველა ღონეს ხმარობდა ცხინვალის რეგიონიდან ცხედრის დასაბრუნებლად. ამის შემდეგ მოხდა გადმოცემა, რომელსაც ჩვენ მივაგეთ პატივი, მივაბრეთ მიწას, მაგრამ არ გაჩერებულა სარჩელის მომზადების პროცესი. ჩვენ მას ძალიან მოკლე ვადებში დავასრულებთ იმ ყველა პროცედურის დაცვით, რაც გაზრდის ჩვენი, როგორც მოსარჩელე მხარის შანსებს. ამ საქმეზე, რა თქმა უნდა, მოპასუხე რუსეთის ფედერაცია იქნება“.

[bookmark: _Toc513525724]ცხინვალის საოკუპაციო რეჟიმის მორიგი პროვოკაციული ქმედება
20-საათიან „ქრონიკაში“ გასულ სიუჟეტში ითქვა, რომ ე.წ. რუსი მესაზღვრეები სრული შემადგენელობით მეორე დღეა სოფელ აძვისთავის მოსახლეობას წმინდა გიორგის ეკლესიასთან მიახლოებას უკრძალავენ. ადგილობრივები ყვებიან, რომ სალოცავიდან ხშირია ადამიანების გატაცების ფაქტები, ამიტომაც, მოსახლეობა ეკელსიაში შესვლას ვეღარ ბედავს. პერიმეტრზე კონტროლი განსაკუთრებით მას შემდეგ გამკაცრდა, რაც საქართველოს ეკლესია პროვოკაციის მოწყობაში დე ფაქტო ხელისუფლებამ დაადანაშაულა. მიტროპოლიტ ანდრიას გიორგობის დღესასწაულზე მრევლთან ერთად ეკლესიაში წირვის ჩატარება სურდა, თუმცა წინა წლებისგან განსხვავებით, ეს ვეღარ მოახერხა. დე ფაქტო ხელისუფლებამ კი საზღვრის უკანონი გადაკვეთის ბრლადებით მათი დაპატიმრება საჯაროდ დაანონსა. შექმნილი მდგომარეობის გამო, მრევლმა ლოცვა სოფელ აძვისთავის სამების ეკლესიაში აღავლინა. ოფიციალური თბილისი დე ფაქტო ხელისფლებას პროვოკაციაში თავად ადანაშაულებს და დეზინფორმაციის გამო ახსნა-განამრტებებს ითხოვს. ქართულმა მხარემ უკვე მიაწოდა დეტალური ინფორმაცია ჟენევის თანათავმჯდომარეებს და ევროკავშირის მონიტორინგის მისიას. ადამიანის უფლებების დარღვევის ფაქტების შესწავლა უკვე დაიწყო სახალხო დამცველმა. ქართული მხარე არ გამორიცხავს, რომ პროვოკაციები ოკუპანტების მხრიდან კვირის განმავლობაშიც გაგრძელდეს. როგორც ცნობილია, 9 მაისის აღნიშვნასთან დაკავშირებული ღონისძიებების გამო, ცხინვალის საოკუპაციო რეჟიმის გადაწყვეტილებით, 7 მაისის 20:00 საათიდან, 10 მაისის 08:00 საათამდე ე.წ. საკონტროლო გამშვები პუნქტი იკეტება.
მიტოპოლიტი ანდრია: „მივდიოდით ბავშვებთან ერთად, ქალებთან ერთად სასულიერო პირები, თუ ეს შეიძლება ჩაითვალოს პროვოცირებად, ჩემთვის უცნაურია“.
ქეთევან ციხელაშვილი: „გიორგობა დღეს ეკლესიის მონახულებაში ხელის შეშლა, ეს თავისთავად არის ძალიან სერიოზული პროვოკაცია. არანაირი პროვოკაცია არ დაიგეგმებოდა ქართველი ხალხის მიერ, მაგრამ იმ ადამიანებს, ვისაც ტრადიციულად აქვს სურვილი, წმიდნა დღესასწაულზე დაანთოს სანთელი და ასე აღნიშნოს გიორგობა, მათ უნდა ჰქონდეთ ასეთი წვდომის შესაძლებლობა და, რა თქმა უნდა, ნებისმიერი ხელისშემშლელი ფაქტორი, ეწინააღმდეგება არა მხოლოდ კანონს, სამართალს, არამედ, ადამიანურ ღირებულებებს... რაც შეეხება ე.წ. სასაზღვრო-გამშვები პუნქტის ჩაკეტვას, ეს არის ხოლმე დროებითი ზომა, რომელიც გაგრძელდება ამჯერადაც რამდენიმე დღის განმავლობაში, მაგრამ, რა თქმა უნდა, მოსახლეობას ეს უქმნის დამატებით სერიოზულ პრობლემას და ეს ცხადია, ასევე, იქნება მალე დაგეგმილი ინციდენტების პრევენციისა და მათზე რეაგირების მექანიზმის შეხვედრის თემა“.
მიხეილ ჯანელიძე: „ეს არის კიდევ ერთი ბარიერი, რომელიც ხელს უშლის ადამიანებს შორის კონტაქტებს და ეს არის ის მძიმე შედეგი სწორედ ამ ოკუპაციის, საოკუპაციო  ხაზის, რომლის წინააღმდეგაც მთელი საერთაშორისო საზოგადოება არის ერთიანი და ჩვენ გამოვიყენებთ ყველა ჩვენს სამშვიდობო ბერკეტს, ინსტრუმენტს და  საერთაშორისო ფორმატს, რათა ეს შეზღუდვები რაც შეიძლება მალე გაუქმდეს“.
ნინო ლომჯარია: „ეს არ არის პირველი შემთხვევა, როდესაც ამ სოფლის მოსახლეობას უზღუდავს დე-ფაქტო ხელისუფლება სალოცავში მისვლას. აბსოლუტურად გაუმართლებელია, რა თქმა უნდა, ასეთი ფაქტები არღვევს ადგილობრივი მოსახლეობის რელიგიური გამოხატვის და რელიგიური საკულტო ნაგებობით სარგებლობის უფლებას“.

[bookmark: _Toc513525725]რუსულ პროპაგანდასთან ბრძოლისათვის „ევროპული საქართველო“ საკანონმდებლო ცვლილებების ინიცირებას აპირებს
„ევროპული საქართველო“ რუსულ პროპაგანდასთან ბრძოლისათვის საკანონმდებლო ცვლილებების პაკეტს ამზადებს, რომლის ინიცირებასაც პარლამენტში უახლოეს მომავალში გეგმავს. აღნიშნული პაკეტი პირველ რიგში, რუსეთის სახელმწიფო ფულის საქართველოში შემოდინებას შეზღუდავს. ცვლილებები გრანტის, რეკლამის, მაუწყებლობისა და შესყიდვების კანონში უნდა შევიდეს. მაგალითად, საკაბელო მაუწყებლებს რუსული არხების ტრანსლირება არ უნდა შეეძლოს, გრანტის გამცემი რუსეთი მთავრობა არ უნდა იყოს და ა.შ. ეს ინიციატივები საბოლოო პაკეტის ჩამოყალიბებამდე დღეს „ევროპულმა საქართველომ“ არასამთავრობო სექტორთან, რამდენიმე საათის განმავლობაში განიხილა.
სერგი კაპანაძე: „ხელისუფლება არაფერს აკეთებს იმისთვის, რომ რუსული პროპაგანდა შეიზღუდოს, ამიტომ, ჩვენ გვაქვს კონკრეტული იდეები. ეს იდეები ეხება პირველ რიგში რუსული ფულის შეზღუდვას საქართველოში და მათ შორის რუსული ფულის შედინებას ქართულ მედიასაშუალებებში, არასამთავრობო ორგანიზაციებში და სხვა გავლენის აგენტებში ერთის მხრივ და მეორეს მხრივ, უფრო მეტ გამჭვირვალობას, მათ შორის იმ კუთხით, რომ საჯარო ფინანსები, ანუ საქართველოს ბიუჯეტიდან გასული ფული, არ წავიდეს ისეთ ორგანიზაციებთან, რომლებიც არიან საქართველოს ინტერესების წინააღმდეგ... რუსეთის სახელმწიფოსგან გრანტის აღება ან სახელმწიფოს წარმომადგენლისგან გრანტის აღება, რომ იყოს შეზღუდული“.
გიგა ბოკერია: „ჩვენ გვაქვს ორი პრობლემა, ერთი - მტრული სახელმწიფო რუსეთი, რომლის ფულიც იხარჯება ყველა მიმართულებით, ამ ფულის ნაწილის გაკონტროლება რთულია, ნაწილი ზედაპირზეც კი დევს, რაც ვიცით, ეს ფონდები კორჩაკოვის და ა.შ. რომლებიც ღიად მოღვაწეობენ და რომელთა მიმართაც ლეგიტიმური რეგულაციები მინიმუმ არის დასაწესებელი თუ არა შეზღუდვები. მეორე არის ჩვენივე ფული, რომელსაც ჩვენი მთავრობა შეგნებულად თუ შეუგნებლად ამას მნიშვნელობა არ აქვს, პირდაპირ ახმარს ჩვენი ქვეყნის მტერს. ჩვენ გვქონდა სამოქალაქო და საერთაშორისო ორგანიზაციების მიერ დადასტურებული ფაქტები ჩვენი ფულის მიცემისა ცენტრალური კანცელარიის მხრიდან, თვითმმართველობის ორგანოების მხრიდან რეკლამის საფარქვეშ ისეთი ადგილობრივი პრორუსული გამოცემებისთვის, როგორიც არის „ასავალ-დასავალი“ ან „ობიექტივი“. 
ბათუ ქუთელია: „მთავრობის ჩართულობა და პოლიტიკური ნების გამოხატვა არის მნიშვნელოვანი. პოლიტიკური ნება უნდა გამოხატონ ერთ მთავარ საკითხზე, რომ ჩვენი სახელმწიფოებრიობისთვის მთავარი საფრთხე არის რუსეთი. შესაბამისად, რუსეთის მხრიდან წამოსული ნებისმიერი ფინანსური არხი ავტომატურად შეიცავს ქვეყნის ეროვნული უსაფრთხოებისთვის საფრთხეს და ამიტომ, უნდა მოექცეს დამატებით რეგულირებაში. მხოლოდ მედიაზე არ არის საუბარია, კომპლექსურად ყველა, რუსული ბიზნესი, ტურიზმი, ყველაფერი ეს ფინანსური ნაკადები არის იარაღი რუსული პოლიტიკის განხორციელებისთვის“.
ლაშა ტუღუში: „ინიციატივა კომპლექსურია, ბევრი საკითხია საინტერესო და საკამათო. ვფიქრობ, სადაც არის რუსული სახელმწიფო არხები, რუსული სახელმწიფოს ფული, რომელიც შემოედინება ქვეყანაში აქტუალურია. აუცილებელია ყველა თეთრი ჩვენი სახელმწიფოს ბიუჯეტიდან, რომელიც მიედინება მედიაში, იყოს გამჭვირვალე“.
გიორგი მშვენიერაძე: „რუსული პროპაგანდა არის სწორედ მიზანმიმართული პროპაგანდა დემოკრატიული და ლიბერალური ღირებულებებისადმი, რაც ბუნებრივია იძლევა ალტერნატივებს მის წინააღმდეგ ბრძოლის. ეს ალტერნატივები შესაძლებელია იყოს სიტყვას ებრძოლო სიტყვით, რაც ყველაზე გამართებულია, მაგრამ,  ის სადაც ეს მექანიზმის არაეფექტურია და სახელმწიფოს რჩება შესაძლებლობა გამოიყენოს კონსტიტუციით დაცულ ფარგლებში ჩარევა, აქ ჩარევა უნდა განხორციელდეს... კონკრეუტლი ინიციატივა, რომელიც დღეს მოვისმინეთ ეხება ამ საკითხებს, ჩვენ კარგად ვიზარებთ იმას, რომ დემოკრატიას სჭრიდება დაცვა და თავდაცვისუნარიან დემოკრატიებში შესაძლებელია მსგავსი მექანიზმები გაჩნდეს, ოღონდ მთავარია, რომ ეს მექანიზმები არ აღმოჩნდეს იმაზე მეტად შემზღუდველი, ვიდრე ეს არის გათვალისწინებული კანონით და რამდენად არის საჭირო მიზნის მისაღწევად, ამიტომ, პაკეტი, რომელიც სხვადასხვა საკითხებს მოიცავს, ინდივიდუალურად საჭიროებს გავლას და დეტალურ შესწავლას, რომ არ დავაზიანოთ ის, რის დასაცვადაც ვიღებთ ამ პაკეტს“.

[bookmark: _Toc513525726]თბილისის მერის შეთავაზება „ნაციონალურ მოძრაობას“ („ქრონიკა“)
20-საათიან „ქრონიკაში“ გასულ სიუჟეტში ითქვა, რომ თბილისის მერი „ნაციონალურ მოძრაობას“ საქმიანი წინადადებით მიმართავს და მიწისქვეშა პარკირების მოსაწყობად გამოცხადებულ ინტერესთა გამოხატვაში მონაწილეობას სთავაზობს. კახა კალაძე აცხადებს, რომ სამშენებლო პროექტის დამტკიცების შემთხვევაში, „ნაციონალურ მოძრაობას“ საპარკინგე ტერიტორია სიმბოლურ ფასად, 1 ლარად გადაეცემა. ოპონენტები თბილისის მერის შეთავაზებას საკუთარი პირობით პასუხობენ. საკრებულოს ოპოზიცია პარკირების მოსაწყობად გამოცხადებულ ინტერესთა გამოხატვაში მხოლოდ იმ შემთხვევაში ჩაერთვება, თუ გეგეშიძის ბაღის, მეტროსადგურ ვარკეთილისა და რკინიგზის სადგურის მიმდებარე ტერიტორიები პუშკინის სკვერის მსგავსად მუდმივი საკუთრების უფლებით გასხვისდება და არა 26-წლიანი იჯარით. ქონების მართვის სააგენტოს ხელმძღვანელი აცხადებს, რომ პარკირების მოწყობით დაინტერესებული ინვესტორები თანაბარი პირობებით ისარგებლებენ. მხარეებს, მათ შორის „ნაციონალურ მოძრაობასაც“ 60-დღიანი ვადა აქვთ იმისთვის, რომ მერიას საკუთარი პროექტი შესთავაზონ. დედაქალაქის მერია გამარჯვებულს ორი თვის შემდეგ გამოავლენს და მასთან საიჯარო ხელშეკრულებას გააფორმებს.
კახა კალაძე: „ჩვენ ვაძლევთ ერთ ლარად, რომ განხორციელდეს ეს პროექტები. ამ ყველაფერთან დაკავშირებით თუ ინტერესი ექნება „ნაციონალურ მოძრაობას“, შეუძლიათ, მობრძანდნენ. მე უბრლოდ „ნაციონალური მოძრაობა“ გამოვყავი იმიტომ, რომ ყველაზე მეტს ხმაურობდნენ ეს ადამიანები და არ ვიცი, ათას სისულელეს საუბრობდნენ იმ კონკრეტულ მიწისქვეშა პარკინგთან დაკავშირებით. ზოგადად, მთელს მსოფლიოში, ევროპაში მიწისქვეშა პარკინგები არის სუბსიდირებული მიმართულება, მუნიციპალიტეტის მხრიდან ხდება ხოლმე სუბსიდირება. ჩვენ გამოვიტანეთ მიზანმიმართულად სამი კონკრეტული ლოკაცია, ერთ ლარად გადავცემთ დაინტერესებულ პირებს, რომ განახორციელონ ინვესტიცია“.
ლევან ხაბეიშვილი: „თუ, როგორც ბიძინა ივანიშვილს მისცა საკუთრებაში პუშკინის სკვერი ერთ ლარად და მუდმივ საკუთრებაში აქვს ეს ბიძინა ივანიშვილს, ასე, რა თქმა უნდა, ავიღებთ და რა თქმა უნდა, გავაკეთებთ კიდეც, თუმცა თუ ის გვთავაზობს, რომ თურმე რამდენიმეწლიანი იჯარით გადმოგვცეს მხოლოდ და თან ვარკეთილში, უკაცრავად, მაგრამ არ გვინდა. თუ მოგვცემს ვაკეში, სადაც მაღალი ფასებია, რა თქმა უნდა, ალბათ, დავეშურებით კიდეც, ლარად თუ რაიმე ტერიტორიას მოგვცემს“. 
ირაკლი ზარქუა: „სადმე თუ გაჟღერდება ივანიშვილის გვარი, სადმე თუ გაჟღერდება თანაინვესტირების ფონდის სახელი, აი, მაშინ არის მათთვის საინტერესო ეს თემა და მაშინ ცდილობენ, რომ რაღაცა აპოკალიფსი დახატონ. აგერ ბურთი და მოედანი, კეთილი ინებონ, თუ მათ სურვილი მართლა რეალურად გააჩნიათ, რომ მოწესრიგდეს, გარკვეული წვლილი შეიტანოს ამ მიწისქვეშა პარკინგების მოწყობაში, დიდი სიამოვნებით“.
ირაკი თავართქილაძე: „ჩვენთვის საკმაოდ მტკივნეულია საპარკინგე ადგილების სიმცირე. ჩვენი მიზანი არ იყო უბრალოდ საპარკინგე ადგილების შექმნა, რომელიც იქნება ძვირადღირებული, არამედ ჩვენი მიზანი არის, შეიქმნას საპარკინგე ადგილები, რომლებიც ხელმისაწვდომი იქნება მოქალაქეებისათვის. აქედან გამომდინარე, ჩვენ გადავწყვიტეთ, რომ სიმბოლურ ფასად, როგორც ამ შემთხვევაში და ასევე წინა შემთხვევებშიც სიმბოლურ ფასად, ერთ ლარად განხორციელდეს აღნიშნული საიჯარო ხელშეკრულებების გაფორმება“.

21-საათიან „კურიერში“ გასულ სიუჟეტში ითქვა, რომ საკვებით მომარაგების ტენდერებში კორუფციული გარიგებების შესახებ ახალი მტკიცებულებები იკვეთება. საქმე კვლავ ცნობილ კომპანია „ნილს“ ეხება, რომელიც საკვებით საბავშვო ბაღებსა და უფასო სასადილოებს ამარაგებს. „კურიერის“ ინფორმაციით, თბილისის მერიის შიდა აუდიტის დასკვნით ირკვევა, რომ მაშინ, როდესაც ასობით მოქალაქე უფასო სასადილოს რიგში დგას და მათ სადილზე მერია უარს უსახსრობის გამო ეუბნება, საკვებს იღებენ ისეთი ოჯახები, რომელთა ფინანსური შესაძლებლობები ეჭვებს ბადებს. მაგალითად, ერთი ულუფა საკვების მისაღებად მოქალაქეთა ნაწილი ტაქსით ან საკუთარი ავტომობილით მიდის. დოკუმენტში წერია, რომ უფასო სასადილოებში, კონტრაქტით შეთანხმებულ საკვებზე 20%-ით ნაკლები მზადდება, თუმცა მერია ფულს სრულად იხდის. ოპოზიცია ამტკიცებს, რომ მერიის დასკვნითვე, სახეზეა სისხლის სამართლის დანაშაულის ნიშნები. 15-საათიან „კურიერში“ ითქვა, რომ „ახალი საქართველო“ თბილისის მერიის ჯანდაცვისა და სოციალური მომსახურების საქალაქო სამსახურის უფროსის გათავისუფლებას ითხოვს. 21-საათიან „კურიერში“ აღინიშნა, რომ უფასო სასადილოებში არსებულ დარღვევებზეა საუბარი სახალხო დამცველის ანგარიშშიც. სიუჟეტში ითქვა, რომ თბილისის მერიის კონტრაქტორი ფირმის ხელმძღვანელობას სავარაუდოდ, პასუხების გაცემა პროკურატურისთვის მოუწევს. შპს „ნილში“, რომელიც საბუთების მიხედვით, „ქართული ოცნების“ მსხვილი შემომწირველია, განმარტებებს არ აკეთებენ. ამ თემაზე დღეს კომენტარი გააკეთა თბილისის მერმა. კახა კალაძე ამბობს, რომ შიდა აუდიტის მიერ გამოვლენილი დარღვევების შესახებ არაფერი იცოდა, თუმცა, ამის შემდეგ დაინტერესდება და კანონის შესაბამისად იმოქმედებს. 21-საათიან „კურიერში“ ხაზი გაესვა იმ ფაქტს, რომ მერიის შიდა აუდიტმა მოკვლევა გასული წლის ზაფხულში ჩაატარა, ის ოპოზიციამ რამდენიმე დღის წინ მოიპოვა, კახა კალაძე კი დღეს დილით ამბობდა, რომ ეს დასკვნა წაკითხული არ ჰქონდა.
გიორგი ვაშაძე: „მოვითხოვთ, ქალაქ თბილისის მერისგან, ბატონი კახი კალაძისგან, დაუყოვნებლივ გათავისუფლებულ იქნას სამსახურიდან სოციალური სამსახურის ხელმძღვანელი ჩივიაშვილი და სხვა მაღალი თანამდებობის პირები. მოითხოვოთ თქვენ თვითონ პროკურატურის მხრიდან, რომ ეს ხალხი მიეცეს სისხლის სამართლის პასუხისგებაში. 4 მილიონი ლარი ნაწილდება სხვადასხვა მაღალჩინოსნების ჯიბეებში ამ გარიგებების შედეგად. ამ ფულს თბილისის მერია უხდის უშუალოდ ამ კომპანიებს, რომლებიც აწვდიან კვებით მომსახურებას უფასო სასადილოებში. 4 მილიონ ლარს ყოველწლიურად ეს ხალხი პარავს ყველაზე გაჭირვებულ ადამიანებს, მათ საჭმელს ჭამენ, საჭმელს უჭამენ ყველაზე გაჭირვებულ მოსახლეობას, ვისაც საჭმლის ფულიც კი არ აქვს თბილისში“.
თეონა ჭალიძე: „დადასტურდა, რომ ბენეფიციართა ძირითადი და დამატებითი სიის 6 პროცენტი საერთოდ არ დადის სასადილოებში, 18 %-ს მხოლოდ პური მიაქვს და ამის აღირცხვა არსად არ ხდება, ხარვეზებით მიმდინარეობს ელექტრონული აღრიცხვა და დადასტურდა ის, რომ კონტრაქტორი კომპანიები საჭირო ულუფებს ამზადებდნენ მხოლოდ იმ რაოდენობით, რა რაოდენობით  ბენეფიციარსაც ელოდებიან და არა იმ რაოდენობით, რაც ევალება მათ ტერნდერის პირობებით. დადასტურდა, რომ გამგეობის მინიციპალიტეტის თანამშრომლები თავიანთ უფლებამოვალეობებს და მონიტორინგს ახორციელებდნენ არასრულყოფილად“.
თამარ გვარამაძე: „სია ერთხელ შედგა და ამ სიაში შესული ადამიანები სარგებლობენ ამ კვებით და იღებენ უფასო მომსახურებას სასადილოებში და დიდი ხანი არ ხდება ამ სიის განახლება და რეალურად, შესაძლოა შეიცვალოს მდგომარეობა ამ სიაში მყოფი ადამიანების, აღარ ქონდეთ ის ეკონომიური გასაჭირი და ამ დრომდე რეალურად საჭიროების მქონე მოქალაქემ ვეღარ მიიღოს ასეთი დახმარება, ანუ ასეთი პრობლემები ფიქსირება სხვდასხვა მუნიციპალიტეტებში“.
კახა კალაძე (დღის პირველ ნახევარში): „მე არ ვიცი, თქვენ რომელ დასკვნაზე მეუბნებით და რომელ წელს ეხება ის. არ ვიცი, არ წამიკითხავს ეს დოკუმენტი, წავიკითხავ და თუ ვინმეს დანაშაული აქვს, იცით ჩვენი მიდგომები და ხალხი ძალიან კარგად ხედავს დედაქალაქის მთავრობის მიდგომებს, თუ ვინმეს დანაშაული აქვს, ჩვენ ვიმოქმედებთ ისე, როგორც კანონს შეესაბამება“.
კახა კალაძე (დღის მეორე ნახევარში): „ჩვენ არ გვჭირდება არავის მითითება. ჩვენ ძალიან კარგად ვიცით, თუ ვინმეს აქვს დანაშაული, კონკრეტული ადამიანები აგებენ პასუხს. არის კონკრეტული დარღვევები, რომელზეც ჩვენ გადავაგზავნეთ კონკრეტული საქმე პროკურატურაში, როდესაც მოვედით, უკვე 5 თვეა, რაც პროკურატურაში გადავაგზავნეთ საქმე, რომელიც ეხებოდა ბაღების კვებას, სავარაუდო კორუფციულ გარიგებას, ამაზე დაწყებულია გამოძიება, გადაგზავნილია პროკურატურაში, ველოდებით გამოძიების პასუხს და იგივე არის ამ კონკრეტულ სასადილოებთან დაკავშირებით, 2017 წლის ზაფხულში არის ჩატარებული მოკვლევა, კონკრეტული მიმართულებებით არის დარღვევები და შესახაბამისად, ალბათ, პროკურატურა გამოავლენს დამნაშვეს და ყველა დამნაშვე დაისჯება“.

საქართველოს პარლამენტის დარგობრივი ეკონომიკის კომიტეტმა პირველი მოსმენით მხარი დაუჭირა „ნაციონალური მოძრაობის“ წევრის, რომან გოცირიძის მომზადებულ კანონპროექტს, რომელიც მარეგულირებელ კომისიებში დასაქმებული პირებისთვის ხელფასის ზედა ზღვარის დაწესებას ითვალისწინებს. გოცირიძე ფიქრობს, რომ მარეგულირებელი კომისიების თავმჯდომარეებისა და წევრების ანაზღაურება, ქვეყნის პრეზიდენტის ხელფასს არ უნდა აღემატებოდეს. ამ მოსაზრებას არ იზიარებენ კომუნიკაციების ეროვნულ კომისიაში.
რომან გოცირიძე: „ეროვნული ბანკის პრეზიდენტს აქვს 12 500 ლარი, საქართველოს პრეზიდენტს აქვს 6 900 ლარი, უზენაესი სასამართოს თავმჯდომარე აქვს 6 000 ლარი და პრემიერმინისტრს აქვს ხელფასი 4 250 ლარი, აბა, რა ხელფასები აქვს მარეგულირებლებს - კომუნიკაციის ეროვნული კომისიის თავმჯდომარეს აქვს 16 537 ლარი, კომუნიკაციების ეროვნული კომისიის წევრს აქვს 16 358 ათასი ლარი, ანუ კომისიის რიგით წევრს უფრო მეტი ხელფასი აქვს, დაახლოებით 3-ჯერ, ვიდრე საქართველოს პრეზიდენტს. აბსოლუტურად არაადეკვატური არის შრომის ხარისხი, სიმძიმე და ის შესასრულებელი სამუშაო, რომელსაც ისინი ეწევიან იმ ანაზღაურებასთან შედარებით, რომელსაც ისინი ღებულობენ“.
რომან კაკულია: „ეს კარგი შესაძლებლობაა ჩემი აზრით, რომ ეს დისკუსია გაიხსნას. თვითონ ავტორთან ჩვენ შევთანხმდით, რომ  მეორე მოსმენის დროს თავად იმაზე თუ რამდენი შეიძლება იყოს ეს  ხელფასი, როგორ უნდა იყოს ერთმანეთთან დამოკიდებულება, ამაზე მსჯელობა შეიძლება. კიდევ ერთხელ ვიმეორებ, ჩემი მიზანი არ არის შემცირება ხელფასის, ჩემი მიზანია, ხელფასებისა და სახელფასო პოლიტიკის ზოგადად ადეკვატურობისაკენ ნაბიჯების  გადადგმის დაწყება. დამეთანხმებით, რომ განსაკუთრებით საშუალო რგოლში სახელმწიფო სექტორის, ჩვენ უნდა მივაღწით, რომ იყოს ღირსეული ხელფასი და ადამიანები არ მოდიოდნენ სახელმწიფო სამსახურში იმისათვის, რომ კვალიფიკაცია აიმაღლონ და შემდეგ სხვაგან ეძებონ საკუთარი მომავალი“. 
ლევან კობერიძე: „მე ვხედავ საჭიროებას იმისას, რომ თემა გაიხსნას და დაიწყოს მსჯელობა ამ საკითხთან დაკავშირებით. მარეგულირებლებს საკმაოდ მნიშვნელოვანი როლი აქვთ. კანონის ფუნქციაც კი აქვთ მათ გადაწყვეტილებებს და შესაბამისად, მნიშვნელოვან გავლენას ახდენენ იმ დარგებზე, რომლებშიც ისინი არიან წარმოდგენილი. მნიშვნელოვანია ასევე, რომ კადრი იყოს კვალიფიცირებული. ძალიან მნიშვნელოვანია ასევე, რომ მათ ჰქონდეთ ანაზღაურება იმდაგვარი, რომ მათი მუშაობის ხარისხი  იყოს შესაბამისი“.
დავით ჭიჭინაძე: „რასაც ეყრდნობიან მარეგულირებლები, რომ მათ ჰყავთ ძალიან კვალიფიციური კადრები, მე ვფიქრობ, ეს არ არის ის არგუმენტი, რომლითაც შეიძლება მოსახლეობას დააჯერო, რომ ამ ადამიანებს უნდა ჰქონდეთ 200-ჯერ მეტი ანაზღაურება, ვიდრე მათ“.
თამარ ხუხუნაიშვილი: „საქართვლოს პრეზიდენტის ხელფასთან შედარება მარეგულირებელი კომისიის წევრების ხელფასების არის აბსოლუტურად გაუმართლებელი. წარმოდგენილი კანონპროექტი ცალსახად ეჭვქვეშ აყენებს კომისიის დამოუკიდებლობას. მნიშვნელოვანია, რომ კვალიფიციური კადრი შეინარჩუნოს მარეგულირებელმა ორგანომ, იმ პირობებში, როდესაც არეგულირებს ასეთ მაღალანაზღაურებად კომპანიებს“.

[bookmark: _Toc513525729]დღიდან ძალაში შევიდა ეროვნული ბანკის ახალი რეგულაცია სესხების გაცემის გამკაცრებასთან დაკავშირებით
ეროვნული ბანკის ახალი რეგულაციების მიხედვით, მოქალაქეები შემოსავლების დადასტურების გარეშე ვეღარ შეძლებენ ბანკებიდან, მიკროსაფინანსო ორგანიზაციებიდან და ონლაინსესხების კომპანიებისგან სესხების აღებას. ამასთან, ვეღარ ისარგებლებენ განვადებით, თუ არ წარადგენენ ამონაწერს სახელფასო ანგარიშიდან ან ცნობას შემოსავლების სამსახურიდან. ეროვნული ბანკი სესხის გაცემის გამკაცრების აუცილებლობას ჭარბვალიანობით ხსნის. მთავრობა ბაზრის რეგულატორს სრულ მხარდაჭერას უცხადებს და უახლოეს პერიოდში ამ მიმართულებით სხვა ნაბიჯების გადადგმასაც აანონსებს. კომერციული ბანკები ამბობენ, რომ ჭარბვალიანობა მათი ბრალი არ არის. ბანკირები აცხადებენ, რომ სწრაფი სესხების მიღება ტექნიკურად მარტივი მოსახლეობის ფართო ფენებისთვის, ონლაინსესხების კომპანიებმა გახადეს, თუმცა მათ გამო დღეს კომერციული ბანკებიც ისჯებიან. საფინანსო ინსტიტუტების ნაწილმა განვადების გაცემა გაურკვეველი ვადით შეაჩერა. რეგულაციებიდან დადებით ეფექტს მხოლოდ შედარებით მცირე ზომის ბანკები ელოდებიან. ერთმანეთისგან განსხვავებული მოსაზრებები და პროგნოზები აქვთ საფინანსო სფეროს ექსპერტებს.
მამუკა ბახტაძე: „ჭარბვალიანობა საქართველოში წარმოადგენს პრობლემას. ის არის რისკი და მის გადასაწყვეტად არის პრინციპული ნაბიჯები გადასადგმელი. ისეთი ნაბიჯები, რომლებიც დღეიდან ამოქმედდა და უახლოეს მომავალში დამატებით ახალი ნაბიჯები იქნება ამ კუთხით განხორციელებული“.
მურთაზ კიკორია: „საცალო დაკრედიტების ტემპი მნიშვნელოვნად აღემატებოდა ეკონომიკის ზრდის მაჩვენებელს და განსაკუთრებით ე.წ. სამომხმარებლო დაკრედიტების ნაწილში ძალიან მაღალი ზრდის ტემპები იყო და არის და ამავდროულად არასაბანკო სექტორში, კარგად მოგეხსენებათ, ე.წ. ონლაინსესხები, მიკროსაფინანსოები, სწორედ ამ ზრდის ტემპის გამო ჩვენ ვთვლით, რომ ახლა არის აუცილებელი ზომების მიღება, რათა მომავალში არ მივიღოთ რთული სიტუაცია, რომელიც უკვე საფინანსო სექტორისთვისაც ფინანსური პრობლემა იქნება“.
არმენ მატევოსიანი: „მიმდინარე ეტაპზე გამოდის ასე, რომ ბანკი იქნება ის, ვინც ამ საკითხისთვის ისჯება. პრაქტიკულად, საბანკო სექტორის ზრდის შენელებას ნიშნავს ეს. ჩემი შეფასებით, თუ რეგულაციამ იმოქმედა იმ სახით, რა სახითაც არის დღეს წარმოდგენილი, ჩვენ ვლაპარაკობთ დაახლოებით 800 მილიონიდან 1 მილიარდ ლარამდე საკრედიტო დაბანდების შემცირებაზე და საკრედიტო დაბანდების შემცირება და ბაზარზე ლიკვიდობის შემცირება, ასევე, თავისი უარყოფითი შედეგი ექნება ამ ყველაფერს ქვეყნის ეკონომიკის ზრდის მაჩვენებლისთვის“.
ზურაბ აზარაშვილი: „ეს ძალაში შესული რეგულაციები, მე ვფიქრობ, რომ დადებითად უნდა აისახოს ფიზიკური პირების დაკრედიტებაზე და ასევე უნდა გაიზარდოს კონკურენცია ბანკებს შორის. კონკურენცია რაც უფრო მზარდია, აქედან გამომდინარე განაკვეთები უფრო ადეკვატურია“.
ზურაბ გვასალია: „იქ, როდესაც დადასტურებაზე არის საუბარი, ჩვენ უნდა გვქონდეს ტექნოლოგიური წვდომა ამ შემოსავლებთან, რომ შევძლოთ შემოსავლების სამსახურიდან მივიღოთ ეს დადასტურება, რომლის მარტო დაპირება გვაქვს ჯერჯერობით, მაგრამ იმედი გვაქვს, რომ ეს ტექნოლოგიური წვდომის საშუალება იქნება. იქ რაზეც არის საუბარი თვითდასაქმებულებზე, ჯობდა, რომ ეს 1 ივლისის შემდგომ ყოფილიყო და შესულიყო ძალაში 1 ივლისიდან, რაღაც გარკვეული პერიოდის, 1 ან 2 თვის შემდგომ, რადგან ვიცით, 1 ივლისს რა ცვლილებებიც შედის“.
ვასილ რევიშვილი: „რომ შევხედოთ ეროვნული ეკონომიკის ზრდას, რომელიც საკმაოდ მაღალი არის დაგეგმილი, 5%-მდეა დაგეგმილი, მე მგონი, კიდევ აწიეს პროგნოზი, ალბათ, მტკივნეული რეფორმის გატარება, რომელიც უარყოფითად იმოქმედებს ეკონომიკურ ზრდაზე მოკლევადიან პერსპექტივაში, სწორედ ახლა არის დრო, იმიტომ, რომ როდესაც ეკონომიკური ზრდა დაბალია, კიდევ მისი დადაბლება შოკური ეფექტით, რა თქმა უნდა, არასწორი იქნებოდა“.
გიორგი კეპულაძე: „რეგულაციებით ფულზე მოთხოვნა არ გაქრება. მიმწოდებელი აუცილებლად გამოჩნდება ვიღაც და პირველ რიგში ესენი იქნებიან, სავარაუდოდ, კერძო მევახშეები ან  ხელზე გამსესხებლები, რაც გამოიწვევს იმას, რომ ადამიანებს უფრო ძვირის გადახდა მოუწევთ სესხში, ვიდრე ამას იხდიდნენ მანამდე კომერციულ ბანკში“.
დავით კიკვიძე: „ეს არის პირდაპირი ბიძგი იმისკენ, რომ მომხმარებელს არ რჩება გამოსავალი, არ აქვს ალტერნატივა ბანკში აიღოს თუ სხვა ორგანიზაციაში, იმიტომ, რომ სხვა ფაქტობრივად არ იქნება. აქედან გამომდინარე, ბანკი მას სესხს არ მისცემს, თუ იგი შემოსავალს ვერ დაუდასტურებს, თუ მისი შემოსავლის მოცულობები ე.წ. კოეფიციენტებში ვეღარ ჩაჯდება, რაც ასევე ახალი რეგულაციაა ეროვნული ბანკის და ა.შ., ან სხვა კრიტერიუმებს ბანკისას ვერ დააკმაყოფილებს. ამრიგად, რა გამოდის, რომ მას სხვა გამოსავალი არ ექნება, თუ არა ჩრდილოვან ეკონომიკაში და ე.წ. მევახშეებს მიმართოს და ა.შ., რაც ისევ უარესი პრობლემაა თვითონ მომხმარებლისთვის“.

[bookmark: _Toc513525730]ფინანსთა მინისტრი მიიჩნევს, რომ ჭარბვალიანობის ერთ-ერთი მიზეზი ლომბარდებია
საქართველოს ფინანსთა მინისტრმა „ფეისბუქ-ლაივის“ დროს განაცხადა, რომ ქვეყანაში ჭარბვალიანობის ერთ-ერთი მიზეზი ლომბარდებია. მამუკა ბახტაძე ფიქრობს, რომ უნდა აიკრძალოს ავტომობილებისა და უძრავი ქონების დალომბარდება, ასევე, დაწესდეს გარკვეული საპროცენტო ზღვარი.
მამუკა ბახტაძე: „ლომბარდებთან დაკავშირებით აუცილებლად შემოვა ახალი რეგულაცია და ჩემი განწყობა არის, რომ ეს უნდა მოხდეს მიმდინარე თვეს ანუ მაისშივე. ლომბარდები საქართველოში გადაიქცა გარკვეულწილად ჭარბვალიანობის იმ მთავარ პრობლემად, რომელზეც ჩვენ ვსაუბრობთ და უფრო მეტიც, არის შემთხვევები, როდესაც ის გახდა კრიმინალის წამახალისებელი წყაროც. აქედან გამომდინარე, რა თქმა უნდა, ის თამაშის წესები, რომლებზეც მე ვსაუბრობ, ის აუცილებლად გავრცელდება ლომბარდებზეც და ამასთან ერთად, ჩვენ გვაქვს კონსულტაციები და ჩვენი მოსაზრება არის ის, რომ ლომბარდებში აიკრძალოს, როგორც ავტომობილების, ასევე უძრავი ქონების ე.წ. დალომბარდება. აუცილებლად უნდა დაწესდეს ჭერი და აუცილებლად უნდა შემცირდეს ის 100%-იანი ზღვარი, რომელიც ამოქმედებულია მიმდინარე წლის 1 იანვრიდან“.
ირაკლი ბერძენაძე: „თუ გარკვეულწილად ჩვენ ავუკრძალეთ მოსახლეობას ე.წ. უზრუნველყოფის სესხის აღებას სხვადასხვა უფრო მარტივად მისაღებ ორგანიზაციებში, ეს გამოიწვევს შეუქცევად პროცესებს. სად წავა მოსახლეობის ეს კატეგორია? ისინი აუცილებლად წავლენ უკონტროლო ბაზარზე. მაქსიმალურად ეფექტური საპროცენტო განაკვეთის დაწევა 100%-დან 50%-მდე, ეს თითქმის, ძალიან ხელისშემშლელი ფაქტორი იქნება ასე ვთქვათ არასაბანკო საფინანსო ინსტიტუტებისათვის, შესაბამისად, ვფიქრობ, რომ ამ კუთხით, როგორც უზრუნველყოფილი სესხები, ასევე არაუზრუნველყოფილი სესხების შემთხვევაში არასაბანკო საფინანსო ინსტიტუტები თავს შეიკავებენ“.

[bookmark: _Toc513525731]ევროპარლამენტარმა ანა ფოტიგამ ვანო მერაბიშვილი და ბაჩო ახალაია ე.წ. მატროსოვის ციხეში მოინახულა
ანა ფოტიგას განცხადებით, ის თბილისში ყოფილი კოლეგების მოსანახულებლად ჩამოვიდა და „მატროსოვის ციხეში“ მესამედ იმყოფებოდა. ევროპარლამენტარმა საქართველოს ხელისუფლებას მოუწოდა, შეცვალოს სიტუაცია.
ანა ფოტიგა: „ამ საპატიმროში მესამედ ვარ. მოვინახულე ადამიანები, რომლებიც ჩემი კოლეგები იყვნენ. მათ ძველ თანამდებობაზე ყოფნისას არაერთხელ შევხვედრივარ. სასიამოვნო მათი ციხეში ნახვა ნამდვილად არ იყო ჩემთვის, ამიტომ, როგორც საქართველოს მეგობარი, მივმართავ ხელისუფლებას, შეცვალოს არსებული სიტუაცია. ახალაიასა და მერაბიშვილის საქმეებს 5-6 წელი უსრულდება, ისინი კი სრულ იზოლაციაში არიან, რაც ძალიან სამწუხაროა“.

სახანძრო უსაფრთხოების წესებისა და პირობების დარღვევისთვის დაწესებული ჯარიმები იზრდება. სანქციების გამკაცრება საგანგებო სიტუაციების მართვის სამსახურის მიერ მომზადებული საკანონმდებლო პაკეტის ნაწილია, რომელიც პარლამენტის ბიუროზე უკვე დარეგისტრირდა. აღნიშნული ცვლილებების მიხედვით, საგანგებო სიტუაციების მართვის სამსახური ახალ მოდელზე გადადის. 5-დონიანი სისტემა 2-დონიანით იცვლება, რაც იმას ნიშნავს, რომ სტიქიური მოვლენების დროს კრიზისების მართვაზე პასუხისმგებელი გიორგი მღებრიშვილის უწყება იქნება და პროცესში თვითმმართველობები აღარ ჩაერევიან. „ქრონიკასთან“ საუბარში პარლამენტის თავდაცვისა და უშიშროების კომიტეტის თავმჯდომარე ამბობს, რომ რეფორმა მოხალისეთა ერთიანი ეროვნული სიის შექმნასაც ითვალისწინებს. ამასთან, სიახლეა წვევამდელებისთვისაც. თუ ისინი შეიარაღებულ ძალებში სამხედრო-სავალდებულო სამსახურის გავლაზე უარს იტყვიან, შესაძლებლობა ექნებათ ალტერნატივის სახით, საგანგებო სიტუაციების მართვის სამსახურში იმსახურონ. კანონპროექტის კანონად ქცევას ელოდებიან ექსპერტები. სახანძრო უსაფრთხოებაზე მომუშავე სპეციალისტები პარლამენტს გარკვეული რეკომენდაციით მიმართავენ. 
შალვა ხუციშვილი: „ეს ჯარიმები რომ იზრდება, პარალელურად საქმეების განხილვა მოხდება სასამართლოების მიერ ანუ ჩვენ არ დავაჯარიმებთ, მხოლოდ ოქმებს შევადგენთ და მეორე ის, რომ ჩვენ გარკვეულწილად შევცვლით ზედამხედველობის იმ მოდელს, რაც დღეს არსებობს... ველზე რაც ხდება, იქედან, პირველწყაროდან გვექნება ინფორმაცია. სიტუაციის შეფასება ადგილზე მოხდება და გადაწყვეტილების მიღება ნებისმიერ საგანგებო სიტუაციაში თუ რა ძალები უნდა იქნას გამოყენებული, გასცდა თუ არა ეს რაღაც ადგილობრივ დონეს, მოხდება ერთიანი ჯაჭვის ფარგლებში“. 
ირაკლი სესიაშვილი: „მომავალში ჩვენ შეიძლება ვიფიქროთ ამ მხრივ ადამიანურ რეზერვზე, რაც უკვე მოგვცემს იმის საშუალებას, რომ თუკი რომელიმე სოფელში, პატარა ქალაქში ადგილი ექნება ხანძარს, გარკვეულწილად ეს ადამიანები ვალდებულები იქნებიან, სახანძრო-სამაშველო საქმიანობაში მიიღონ მონაწილეობა“.
არჩილ თალაკვაძე: „არანაკლებ მნიშვნელოვანია, რომ ასევე სახელმწიფოს მხრიდან იყოს თანამშრომლობის, სწავლების და განხორციელების პროცესის მხარდაჭერის მექანიზმებიც“.
დავით ჯიხავაძე: „გასათვალისწინებელია ის საერთაშორისო გამოცდილება, რომელიც საქართველოში ჯერჯერობით არ არის. ერთადერთი რეკომენდაცია, რაც შემიძლია მივცე ამ ჯგუფს, ვინც იმუშავებს ამ კანონზე, ეს არის, რომ დაუკავშირდნენ შრომის უსაფრთხოების მონიტორინგის სამსახურს, რომელთაც აქვთ შესაბამისი ტრენინგები ჩატარებული, აქვთ განათლება“.

[bookmark: _Toc513525733]„საზოგადოებრივი მაუწყებლის“ სამეურვეო საბჭოს ახალი წევრი ნინია კაკაბაძე ამ დრომდე ელოდება არხის მენეჯმენტისგან მაუწყებლის თანამშრომელთა ხელფასების შესახებ ინფორმაციას („კურიერი“)
როგორც 21-საათიან „კურიერში“ ითქვა, რამდენიმედღიანი ლოდინის შემდეგ, „საზოგადოებრივი მაუწყებლის“ სამეურვეო საბჭოს ახალმა წევრმა დღეს უკვე არხის გენერალურ დირექტორს მიმართა. ვასილ მაღლაფერიძისთვის მიწერილ ოფიციალურ წერილში, ნინია კაკაბაძე მაუწყებლის სახელფასო პოლიტიკის შესახებ დეტალურ ინფორმაციას ითხოვს. კითხვები მას არხის საშტატო ნუსხისა და ხელფასების განაწილებასთან დაკავშირებით აქვს. მისთვის გაუგებარია, რატომ გახდა მისი მოთხოვნა არხის თანამშრომელთა ნაწილის აღშფოთების მიზეზი. ნინია კაკაბაძე განმარტავს, რომ არხის მენეჯმენტი ვალდებულია მას, როგორც მაკონტროლებელი ორგანოს წევრს, სახელფასო ბიუჯეტის შესახებ დეტალური ინფორმაცია მისცეს. ეს ვალდებულება არხის ხელმძღვანელს ბორდის სხვა წევრებმაც შეახსენეს, თუმცა მათი ნაწილი გარკვეულ რისკებზე საუბარობს, რომელიც შესაძლოა ხელფასების შესახებ ინფორმაციის გასაჯარვებას მოყვეს. სახელფასო ბიუჯეტის შესახებ ნინია კაკაბაძემ ინფორმაცია მაუწყებლის აპარატისგან პირველად ჯერ კიდევ გასულ კვირას მოითხოვა. ამის გამო, ბოლო რამდენიმე დღეა, ბორდის წევრს მაუწყებლის თანამშრომლების ნაწილი აკრიტიკებს. ბორდის წევრების გარდა, საზოგადოებრივი მაუწყებლის საშტატო და სახელფასო პოლიტიკასთან დაკავშირებით კითხვები არასამთავრობო ორგანიზაციების წარმომადგენლებსაც აქვთ. ერთ-ერთი ბოლო კვლევა საია-მ გამოაქვეყნა. ორგანიზციაში აცხადებენ, რომ მაშინ, როცა არხის 52-მილიონიანი ბიუჯეტის ნახევარზე მეტი ხელფასებზე იხარჯება, მაუწყებლის საქმიანობა უფრო გამჭვირვალე უნდა იყოს, დღეს კი არ არსებობს არხის თანამშრომელთა ზუსტი საშტატო ნუსხა და რანგირება, რის მიხედვითაც 1000-ზე მეტ თანამშრომელს, სახელფასო ბიუჯეტი უნაწილდება. არხის მენეჯმენტს მეტი გამჭვირვალობისკენ მოუწოდებენ სხვა არასამთავრობო ორგანიზაციებიც. საზოგადოებრივი მაუწყებლის სამეურვეო საბჭოს წევრი არხის მენეჯმენტისგან მონაცემებს უახლოეს დღეებში ელოდება. უარის შემთხვევაში, ნინია კაკაბაძე არ გამორიცხავს, ინფორმაცია უკვე სასამართლოს გზით მოითხოვოს.
ნინია კაკაბაძე: „ეს წერილი არის ვასილ მაღლაფერიძის სახელზე, ცხადია დირექტორის სახელზე. ისინი ამბობენ, რომ მე არ მაქვს უფლება ამის ნახვის და მე მათ პირად სივრცეს ვარღვევ რაღაცნაირად. მათ პირად სივრცეში მე არ ვიჭრები, ისინი არიან საჯარო სამსახურში. ჩემი კანონიერი უფლებაა, ვიცოდე ამ ხელფასის შესახებ და მე მხოლოდ და მხოლოდ ვითხოვ იმას, რის უფლებასაც მაძლევს კანონი. ცხადია, ეს კანონი იქვე აღნიშნავს, რომ მე არ მაქვს ამ ინფორმაციის გასაჯაროების უფლება და არც ვაპირებ... მე აქ მოვედი იმისთვის, რომ უფრო დეტალურად გავიგო, რა ხდება შიგნით და არ იყოს ჩაკეტილი ვასილ მაღლაფერიძის კაბინეტში ეს ინფორმაცია და ამ შენობის გარეთ გამოვიდეს, იმიტომ, რომ ეს ტელევიზია ეკუთვნის ამ ქვეყნის ყველა მოქალაქეს“.
ირინა ფუტკარაძე: „მოთხოვნის უფლება აქვს, მაგრამ ეს არის საკმაოდ დიდი პასუხისმგებლობა, იმიტომ, რომ არც ერთს, მეორეს არ აქვს იმის უფლება, პირდაპირ თუ ირიბი მესიჯებით, შემდეგ ხალხს მიაწოდოს ინფორმაცია და მოახდინოს თანამშრომელთა კონფლიქტის ესკალაცია, ზუსტად აქ არის საშიშროება“.
ქეთევან მსხილაძე: „ამაში მე პირადად უკანონოს ვერაფერს ვერ ვხედავ და ჩემთვის გაუგებარია ის აჟიოტაჟი, რაც მოყვა სამეურვეო საბჭოს წევრის კანონიერ მოთხოვნას. ხელფასებთან დაკავშირებით კითხვის ნიშნები არსებობს წლებია ანუ რა მინდა ვთქვა, კითხვის ნიშნებში რას ვგულისხმობ - განსხვავება ხელფასებში წლებია საზოგადოებრივ მაუწყებელში არსებობს“.
სულხან სალაძე: „პრაქტიკულად მთელს საზოგადოებრივ მაუწყებელში ერთი ადამიანი, გენერალური დირექტორი წყვეტს, რომელ თანამშრომელს, რა მოცულობის ანაზღაურება ექნება. ამიტომაც, იმ პირობებში, როდესაც არ არსებობს საზოგადოებრივ მაუწყებელში დამტკიცებული საშტატო განრიგი, არ არის სახელფასო ბადე, არ არის თანამშრომელთა შეფასების გამართული სისტემა, რა თქმა უნდა, ლოგიკურად შეიძლება მენეჯმენტს ქონდეს მიდრეკილება იქითკენ, რომ სამეურვეო საბჭოს წევრს ეს ინფორმაცია არ მიაწოდოს“.
მამუკა ანდღულაძე: „წამყვანი ევროპული საზოგადოებრივი მაუწყებლები, მათ შორის შეგიძლიათ იხილოთ ბიბისის ვებგვერდზე პროაქტიურად გამოქვეყნებული არა მხოლოდ ბიუჯეტი, არამედ ცალკეული წამყვანი თანამშრომლების ხელფასები, მათი წლიური შემოსავალი და მათ მიერ სხვადასხვა მისიებში მიღებული ანაზღაურება თუ სხვა ხარჯები“.

[bookmark: _Toc513525734]შეფასებისა და გამოცდების ეროვნული ცენტრის კვლევა მოზარდების წიგნიერების დონესთან დაკავშირებით
„შეფასებისა და გამოცდების ეროვნულმა ცენტრმა“ წიგნიერების საერთაშორისო კვლევის ფარგლებში 200 სკოლა, 5000-მდე მოსწავლე, მათი მშობლები, მასწავლებლები და დირექტორები გამოკითხა. კვლევამ აჩვენა, რომ ქართველი მოსწავლეების 14% წაკითხულის გააზრებას მინიმალურ დონეზეც ვერ ახერხებს. მიღწევების მაღალ საფეხურზეა მოსწავლეთა 22%; საშუალოზე - 60%; დაბალ საფეხურზე - 86%. წაკითხულის გააზრების უმაღლესი საფეხურის დაძლევას კი მხოლოდ 2% ახერხებს. „შეფასებისა და გამოცდების ეროვნული ცენტრის“ ხელმძღვანელი ფიქრობს, რომ საქართველომ იმ ქვეყნების მაგალითი უნდა გაიზიაროს, რომლებმაც წინა მონაცემებიდან ახალ შედეგებამდე პროგრესი აჩვენეს. მაია მიმინოშვილი მასწავლებლების გადამზადების აუცილებლობაზე საუბრობს და ფიქრობს, რომ სკოლებში კითხვის გაკვეთილი უნდა დაემატოს. პედაგოგთა კვალიფიკაციის ამაღლება გია მურღულიას აზრითაც მნიშვნელოვანია. ამას გარდა, ის კითხვის უნარების გასაუმჯობესებლად შესაბამისი სახელმძღვანელობის შემუშავების საჭიროებასაც ხედავს. საგანგაშო კვლევის მიზეზებზე საუბრობს პედაგოგთა პროფკავშირები. მაია კობახიძე ამბობს, რომ სისტემის ღერძი პედაგოგია, რომელიც დღეს სახელმწიფოს მხრიდან სათანადოდ დაფასებული არ არის. ის ფიქრობს, რომ სერიოზული დაფინანსებისა და ახალი რეფორმის გარეშე, შედეგი ვერ გამოსწორდება. საგანგაშო შედეგები აშფოთებთ განათლების საპარლამენტო კომიტეტში. მარიამ ჯაში სისტემაში ახალი ინვესტიციების აუცილებლობაზე ამახვილებს ყურადღებას.
მაია მიმინოშვილი: „რაც ყველაზე საგანგაშოა, ჩემი აზრით, გახლავთ ის, რომ არცთუ ისე ცოტაა იმ მოსწავლეების რაოდენობა, რომლებიც შკალის მიღმა აღმოჩნდნენ ანუ დაბალი საფეხურის ქვემოთ აღმოჩნდნენ. ეს იმას ნიშნავს, რომ ასეთ მოსწავლეებს არ შეუძლიათ ელემენტარული დავალებების შესრულება წაკითხულის გააზრებასთან დაკავშირებით... კითხვის მასწავლებელი ეს ძალიან სერიოზული და საპასუხისმგებლო პროფესიაა. იმისთვის, რომ ვასწვლოთ კითხვა და ჩამოვუყალიბოთ კითხვის უნარი პატარებს, მნიშვნელოვანია პედაგოგი და მასწავლებელი იყოს ამისთვის სპეციალურად მომზადებული ჩემი აზრით და ბუნებრივია, ამ მიმართულებით კარგი იქნებოდა ნაბიჯების გადადგმა“. 
მაია კობახიძე: „სახელმწიფოსა და საზოგადოების გარკვეულ ნაწილს მიაჩნია, რომ სერიოზული დაფინანსების გარეშე შესაძლებელია წარმატებული რეფორმა განხორციელდეს, რაც არ მომხდარა არცერთ იმ ქვეყანაში, სადაც ზოგადსაგანმანათლებლო სისტემამ პოზიტიური შედეგები გამოიღო. ზოგადსაგანმანათლებლო სისტემის რეფორმის ღერძი არის მასწავლებელი, რომლის წინაშეც დასახულია ურთულესი ამოცანები და არასაკმრისია მათ მიმართ ზრუნვა. მაგალითისათვის, 2016 წლიდან არ გაზრდილა პედაგოგის საბაზო ხელფასი და ინფორმაციისთვის, მასწავლებლის საშუალო ხელფასი ნახევარიც კი არ არის საჯარო სექტორში დასაქმებულთა საშუალო ხელფასის. შესაბამისად, რჩება ერთადერთი დასკვნის გაკეთების უფლება, რომ მხოლოდ ენთუზიაზმზე დაყრდნობით პრობლემები სისტემაში ვერ მოგვარდება“.
გია მურღულია: „ჩვენ რაღაცას ისე ვერ ვაკეთებთ, როგორც საჭიროა. როდესაც წიგნიერებას აფასებენ, ეს იმას ნიშნავს, რომ თქვენ უნდა შეაფასოთ არა მარტო ის, რამდენად სწრაფად კითხულობს ბავშვი, რამდენად დამაჯერებლად, მთავარი ისაა, რასაც კითხულობს, როგორ ესმის, როგორ აღიქვავს და როგორ შეუძლია მისი გამოყენება შემდგომი ცოდნის კონსტრუირების პროცესში. ეს რომ გააკეთოთ თქვენ, ახალი მიმართულებები უნდა გახსნათ განათლებაში, ახალი პარადიგმები უნდა დაამკვიდროთ განათლებაში და რაც მთავარია, მასწავლებელთა კვალიფიკაცია უნდა ამაღლდეს მკვეთრად და სახელმძღვანელოებიც უნდა იყოს შესაბამისი. ეს არის გასაკეთებელი. მე ვფიქრობ, რომ თუ ამ მიმართულებით ნაბიჯები გადაიდგმება, ეს კარგი იქნება“.
მარიამ ჯაში: „ძირითადი სხვაობა არის ქალაქებისა და სოფლების მონაცემებში, განსაკუთრებით კი ეროვნული უმცირესობების წარმომადგენლებს შორის. ბუნებრივია, უნდა გაუმჯობესდეს ინვესტიციები, ზოგადად განათლების სისტემაში და კონკრეტულად იმ რეგიონებში, სადაც განსაკუთრებით არასახარბიელო მონაცემები ფიქსირდება. ქართული ენის სწავლება უკვე არის აქტიურად დანერგილი, თუმცა როგროც შედეგები გვამცნობს, ჩვენ გვჭირდება კიდევ უფრო მეტად, როგორც პედაგოგების გადამზადება, ასევე მოსწავლეთა შედეგებზე ორიენტირება“.

[bookmark: _Toc513525735]თბილისის მერი ორბელიანის მოედანზე მიმდინარე სარეაბილიტაციო სამუშაოებს გაეცნო
თბილისის მერი და „თბილისის განვითარების ფონდის“ ხელმძღვანელი გრიგოლ ორბელიანის მოედანზე მიმდინარე სარეაბილიტაციო სამუშაოებს გაეცნენ. პროექტის ფარგლებში, სარეაბილიტაციო-სარესტავრაციო სამუშაოები 18 მისამართზეა დაგეგმილი. ამ ეტაპზე სარეაბილიტაციო არეალში სარდაფების გაწმენდისა და გამაგრების სამუშაოები, შენობის დაზიანებული ნაწილების დაშლა-გადაწყობის პროცესი და დაზიანებული შენობების კონსტრუქციული გამაგრება მიმდინარეობს. თბილისის მერის განცხადებით, სამუშაოების ფარგლებში დაგეგმილია 150 ავტომანქანაზე გათვლილი მიწისქვეშა სადგომის მშენებლობა. პროექტის ბიუჯეტი 55 მილიონი ლარია. სამუშაოების ძირითადი ნაწილის დასრულება 2018 წლის ბოლოსთვის იგეგმება.
კახა კალაძე: „მიმდინარეობს მიწისქვეშა პარკინგის სამუშაოები, რომელიც, დაახლოებით, 150 მანქანაზე იქნება და ჩვენ ვფიქრობთ, რომ დაახლოებით, ოქტომბრისთვის უნდა დასრულდეს ეს ძირითადი სამუშაოები და მეორე ეტაპი იქნება უკვე ეზოებში შესვლა და მათი კეთილმოწყობა... მნიშვნელოვანია ამ პროექტების განხორციელება, რადგან ძველი თბილისი არის ჩვენთვის ის სიმდიდრე, რომელიც ამ ქალაქს გააჩნია და შესაბამისად, მოწესრიგება, მოვლა-პატრონობა ჭირდება. უამრავი ავარიული შენობები გვაქვს სამწუხაროდ ქალაქში და ჩვენ ეტაპობრივად ვეცდებით, რომ ყველა უბანში შევიდეთ და გავალამაზოთ ის სიმდიდრე, რომლითაც თითოეული ჩვენგანი ვამაყობთ“.
გიორგი ბაიდარაშვილი: „ქალაქის ცენტრში, უახლოეს თვეებში, ჩვენ გვექნება 150 მანქანამდე გათვლილი მიწისქვეშა პარკინგი. 18 მისამართიდან 13 არის ძეგლი, როგორც ვხედავთ, სამუშაოები შეუწყვეტელად მიმდინარეობს. მე-3 ეტაპზე ჩვენ განვახორციელებთ კეთილმოწყობის პროექტს, რომლის მიზანიც იქნება, ადაპტირებული გახადოს გარემო ყველა შემდგომი მომხმარებლისთვის, იქნება ეს ადგილობრივი მოსახლე, დამთვალიერებელი, სტუმარი თუ შშმ პირი“.

[bookmark: _Toc513525736]თბილისის მერია თამარ მეფის ხიდის პანდუსის სარეაბილიტაციო სამუშაოებს ატარებს
თამარ მეფის ხიდის პანდუსის სარეაბილიტაციო სამუშაოები თბილისის მერმა, კახა კალაძემ დაათვალიერა. პანდუსი ავარიულია - დაზიანებულია ბურჯი, საყრდენი და ამორტიზებულია კოჭები. რეაბილიტაცია 2 თვის განმავლობაში გაგრძელდება, რისთვისაც დედაქალაქის ბიუჯეტიდან 200 000 ლარი დაიხარჯება.
კახა კალაძე: „როდესაც სამუშაოები დავიწყეთ, გამოჩნდა კიდევ უფრო მეტი პრობლემა. დაზიანებულია საყრდენები, დაზიანებულია თვითონ კოჭები და შესაბამისად, ალბათ, მოგვიწევს მთლიანად რეაბილიტაცია კონკრეტულად ამ მონაკვეთის. ეს იყო ძალიან საშიში ისევ მძღოლებისთვის, თითოეული ჩვენგანისთვის, იმიტომ რომ ბევრი გადავაადგილდებით ამ კონკრეტულ მონაკვეთზე და იყო ავარიულ მდგომარეობაში. სამუშაოები მიმდინარეობს და ძალიან მალე დასრულდება“.
ლევან გოგიჩაიშვილი: „ყველაზე მნიშვნელოვანი არის სისწრაფე და ხარისხი, რაც ახალ მერიას განსაკუთრებით ახასიათებს. რეაგირება არის დროული და შემდგომი რეაბილიტაციის პერიოდიც იქნება ხარისხიანი და სწრაფი“.
ბეგი ქელბაქიანი: „ფორსმაჟორულად კიდევ, რა პრობლემები გამოჩნდება, ვადა იქნება არანაკლებ ორი თვისა, მაგრამ შეიძლება 3-4 თვეც გაგრძელდეს იმის მიხედვით, კიდევ რა სირთულეები გამოიკვეთება დემონტაჟის დროს“.

[bookmark: _Toc513525737]ევროპის დღეების ფარგლებში მასწავლებლებისთვის სემინარი გაიხსნა
ევროპის დღეების ფარგლებში, სემინარი, სახელწოდებით, „მასწავლებელი - მეგზური ევროპისკენ“ გაიხსნა. მასში მთელი ქვეყნის მასშტაბით, 100-მდე მასწავლებელი მონაწილეობს. ისინი 2 დღის განმავლობაში საქართველოსა და ევროკავშირის ურთიერთობებზე, ევროინტეგრაციის პროცესზე მიიღებენ მონაწილეობას. სემინარის გახსნაზე საუკეთესო პროექტების ავტორი მასწავლებლებიც დააჯილდოვეს.
მიხეილ ჯანელიძე: „დღეს წარმოდგენილი იქნა გამარჯვებული მასწავლებლები პროექტში, რომელიც ემსახურებოდა საუკეთესო პროექტის გამოვლენას მოსწავლეების ინფორმირებულობის კუთხით და მნიშვნელოვანია, რომ ამ პროექტს მხარს უჭერს ასევე ესტონეთი საელჩო საქართველოში და გამარჯვებული მასწავლებლები გაემგზავრებიან ესტონეთში, რათა ადგილზე იხილონ ევროპული ინტეგრაციის შედეგები“.
ნინო ბოლქვაძე: „ეს არის ყოველწლიური სემინარი, რომელსაც ვატარებთ თბილისში, მაგრამ ჩამოგვყავს მთელი საქართველოდან პედაგოგები, მათ შორის ისეთი რეგიონებიდან მაგალითად, როგორიც არის ეთნიკური უმცირესობებით დასახლებული რეგიონები, საოკუპაციო გამყოფ ხაზებთან მცხოვრები პედაგოგები. დამატებითი აქტივობების სახით, ყოველწლიურად ცხადდება კონკურსი, რომ მათ ჩაატარონ სხვადასხვა პროექტი, რომლითაც თავიანთ მოწაფეებს უკეთესად აუხსნიან ევროპულ ფასეულობებს“.

[bookmark: _Toc513525738]საქართველოს თავდაცვის მინისტრმა შეიარაღებულ ძალებში დაგეგმილი რეფორმა სამეთაურო საშტაბო კურსის მსმენელებს გააცნო
საქართველოს თავდაცვის მინისტრმა შეიარაღებულ ძალებში დაგეგმილი რეფორმა სამეთაურო საშტაბო კურსის მსმენელებს გააცნო. ლევან იზორიამ სამხედრო მოსამსახურეების კითხვებსაც უპასუხა. შეხვედრას გენერალური შტაბის უფროსი და მისი მოადგილეებიც დაესწრნენ. 
ლევან იზორია: „ჩვენ შესაძლებლობა გვქონდა, დეტალურად გვესაუბრა შეირაღებული ძალების სტანდარტიზაციის საკითხებზე, განსაკუთრებით იმ მიდგომებზე, რომლის ფარგლებშიც აქცენტი კეთდება მცირე ზომის ტაქტიკურ ქვედანაყოფების სტრუქტურულ ორგანიზაციაზე“.
დავით ჩხეტიანი: „ეს ის კატეგორიაა ოფიცრების, რომლებიც სამომავლოდ იქნებიან რეალურად ის მეთაურები, იმ მეთაურების როლში, რომლებიც სამომავლოდ დაგეგმავენ საქართველოს თავდაცვას. შესაბამისად, ეს გამოსვლა მათთვის ნამდვილად მნიშვნელოვანია“.

[bookmark: _Toc513525739]საქართველოს პარლამენტის თავმჯდომარე თბილისში ვიზიტით მყოფ გაეროში სხვადასხვა სახელმწიფოების წარმომადგენლებს შეხვდა
საქართველოს პარლამენტის თავმჯდომარისა და გაეროში სხვადასხვა ქვეყნების წარმომადგენლების შეხვედრაზე საქართველოს საშინაო პოლიტიკისა და ქვეყნის ოკუპირებულ ტერიტორიებზე არსებული ვითარების შესახებ იმსჯელეს. ირაკლი კობახიძემ ელჩებს საქართველოს მთავრობის სამშვიდობო ინიციატივა გააცნო. გაეროში სხვადასხვა ქვეყნების წარმომადგენლებმა დადებითად შეაფასეს ის პრაგმატული პოლიტიკა, რომელსაც საქართველო რუსეთთან მიმართებაში ახორციელებს. საუბარი შეეხო გაეროს რეზოლუციასაც. შეხვედრაზე საქართველოში განხორციელებული და მიმდინარე დემოკრატიული რეფორმებიც განიხილეს.

[bookmark: _Toc513525740]ჰიპერტენზიის მართვა შენს ხელშია - ამ სახელწოდებით კამპანიას ჯანდაცვის სამინისტრო და დაავადებათა კონტროლის ეროვნული ცენტრი იწყებენ
აღნიშნული კამპანიის ფარგლებში თბილისსა და რეგიონებში 700-ზე მეტ აფთიაქში განთავსდება წნევის აპარატები და ყველა მსურველი შეძლებს წნევის გაზომვას. ამასთან, აპარატები განთავსდება სავაჭრო ცენტრებსა და საზოგადოებრივი თავშეყრის ადგილებშიც.
დავით სერგეენკო: „ყველაზე დიდი მკვლელი მსოფლიოში რაც არსებობს, ეს არის მაღალი არტერიული წნევა და მისით გამოწვეული გართულებები კლავს უფრო მეტ ადამიანს, ვიდრე ყველა დანარჩენი მიზეზი ერთად აღებული. დღევანდელი კამპანიის ამოცანა არის, რომ კიდევ ერთხელ ავუხსნათ საზოგადოებას, რა საფრთხეებთან არის დაკავშირებული და როგორ უნდა მოგვარდეს ეს საკითხები“.
ამირან გამყრელიძე: „დღევანდელი მედიცინის მიღწევების საშუალებით, სრულად შეიძლება თქვენი წნევა აკონტროლოთ და თავიდან აიცილოთ მაღალი წნევის ყველაზე უფრო მნიშვნელოვანი გართულებები, რომლებიც გახლავთ სიკვდილიანობის მთავარი მიზეზი მსოფლიოშიც და საქართველოშიც. ეს გახლავთ გულის იშემიური დაავადება ანუ გულის კუნთის ინფარქტი, თავის ტვინში სისხლის მიმოქცევის მოშნა ანუ ინსულტი, სხვადასხვა გართულებები თირკმლისმიერი, სხვადასხვა გართულებები თვალისმიერი და კიდევ ბევრი სისხლძარღვოვანი გართულება“.

[bookmark: _Toc513525741]ქრთამი ვიზების სანაცვლოდ - თბილისში აკრედიტებული რუსი დიპლომატები ახალ სკანდალში ეხვევიან („კურიერი“)
21-საათიან „კურიერში“ ითქვა, რომ თბილისში აკრედიტებული რუსი დიპლომატები ახალ სკანდალში ეხვევიან. ამჯერად მათ ვიზების სანაცვლოდ ქრთამის სახით ფული აღებაში ადანაშაულებენ. სკანდალური წერილი თბილისიდან რუსეთის საგარეო საქმეთა სამინისტროს იმ არასამთავრობო ორგანიზაციების ხელმძღვანელებმა გაუგზავნეს, ვინც რუსეთის პოლიტიკას მხარს უჭერს. რუს დიპლომატებს კორუფციაში, რუსეთის ინტერესების სექციასთან შეკრებილი მოქალაქეებიც ადანაშაულებენ. ისინი ასევე რუსეთის ინტერესების სექციაში არსებულ არაორგანიზებულობაზე საუბრობენ. საკონსულოსთან რუსეთში წამსვლელთა რიგი დილის 07:00 საათიდან იწყება, თუმცა არც რუსეთის მოქალაქეებს და არც ქართული პასპორტის მფლობელებს არავითარი გარანტია არ აქვთ, რომ მათ იმავე დღეს მიიღებენ და პასუხს დროულად გასცემენ. რუსეთის საელჩოსთან მომლოდინეები ამბობენ, რომ ვითარება წინა თვეებთან შედარებით თანდათან უფრო გართულდა და რუსეთის ინტერესების დაცვის სექციაში სრული განუკითხაობაა. „კურიერის“ ცნობით, რუსეთის საგარეო უწყებამ უკვე მოახდინა რეაგირება თბილისიდან მიღებულ წერილზე და საქართველოში რუსეთის ინტერესების სექციის ხელმძღვანელს, ბატონ კონიშევს უკვე ჰკითხეს იმის შესახებ, რატომ არის ასეთი დრამატული ვითარება და რამ გამოიწვია ის, რომ „საქინფორმის“ რუსული სამსახურის ხელმძღვანელმა მათ ღია წერილი გაუგზავნა, სადაც დეტალურად არის საუბარი არამხოლოდ იმ სქემაზე, რომელიც მუშაობს ვიზების აღებასთან დაკავშირებით, არამედ ზოგადად რუსეთის ინტერესების სექციის მუშაობაზე საქართველოში. ეს სექცია რომ საქართველოს მოქალაქეებს ფულს ძალავს, ამის შესახებ „ერეკლე მეორეს საზოგადოების“ თავმჯდომარეც საუბრობს. არჩილ ჭყოიძე ამბობს, რომ ეს პრობლემა დიდი ხანია არსებობს. მის პათოსს სრულიად იზიარებს გენერალი გელა ბაქრაძე, რომელიც რუსულ პოლიტ და სამხედრო ელიტას კარგად იცნობს. ბაქრაძის თქმით, რუსი ჩინოვნიკები საქართველოში ისე გამდიდრდნენ, რომ მოსკოვში ბინებიც კი იყიდეს.
რუსეთის საგარეო საქმეთა სამინისტროსთვის გზაგზავნილ წერილში ნათქვამია: „დიდი ხნის განმავლობაში და ბოლო პერიოდამდე მთელს ამ საქმიანობას ბუღალტერი ვალერი სვარჩუკი აკონტროლებდა. ერთჯერადი და გრძელვადიანი ვიზები, რიგები მათ მისაღებად, სასწავლებლად გამგზავრება და ა.შ. ამ ყველაფერზე თავისი ფასი იყო დადგენილი. სხვადასხვა ღონისძიების ფასი ბევრჯერ გაბერეს, ფინანსურ დახმარებას უფრო მარტივად უდგებოდნენ. მაგალითად, მოსკოვიდან გამოგზავნილი 100 დოლარს ნაცვლად, ვეტერანებზე გასცემდნენ 100 ლარს, ან მკვდარ სულებზე გამოწერდნენ. როდესაც თანხის მიწერებმა, აკტაკეტმა და სხვა სახის მაქინაციებმა კონვეირის მასშტაბი შეიძინა, სვარჩუკი მშვიდობიანად გაუშვეს. რუსეთის დიპ. წარმომადგენლობის შენობასთან უჩვეულო ფუსფუსი, სადაც მთელი დღეების განმავლობაში გვხვდებოდნენ და კვლავაც გვხვდებიან თვალში მაკლერები, 200-300 დოლარად ვიზების მისაღებად ექსპრეს მომსახურების შეთავაზებით, საქართველოში ანტირუსული წრეებისთვის ინსინუაციების მდიდარ ლუკმას წარმოადგენს და ქართული საზოგადოების თვალში რუსეთს უკიდურესად უარყოფით იმიჯს უქმნის“.       
მოქალაქე: „ვიზის სანაცვლოდ 250 დოლარს ითხოვენ, ზოგი მეუბნება უფრო მეტსაცო“.
მოქალაქე: „მე მოქალაქე ვარ, მინდა გადასვლა, მაგრამ საბუთებს არ მაძლევენ. ავად ვარ, მეუბნებიან დაგირეკავთო და არ რეკავენ. წარმოგიდგენიათ რა მდგომარეობაში ვარ“.
მოქალაქე: „მე ვიზა მაისის ბოლოს მინდოდა, ესენი მეუბნებიან ივნისის ბოლოს მოგცემთო. როგორ მოვიქცე არ ვიცი“.
მოქალაქე: „სამი თვეა ჩაბარებული მაქვს საბუთები, რუსეთის მოქალაქე ვარ და პასპორტის გამოცვლა მინდა, სამი კვირით ადრე ჩავაბარე და დღესაც ვერ მიმიღია“. 
მოქალაქე: „ბათუმიდან ჩამოვედი, ეხლა უნდა წავიდე და 15 რიცხვში კიდევ უნდა ჩამოვიდე, რომ ჩავაბარო საბუთები. საბუთები აგერ მაქვს, არ იბარებენ. დილით აუტანელი ამბავი იყო აქ, გავიჭყლიტეთ კინაღამ“.
არჩილ ჭყოიძე: „კონკრეტულად 200 დოლარი, 500 თუ რამდენიც არის, მაგრამ ის, რომ ვიზები ფულით კეთდება, ეს რეალობაა და ეს საზოგადოებამ რეალურად იცის და საზოგადოების დიდ ნაწილს, რომელიც რუსეთში მიდის ხოლმე, გადაუხდია ასეთი თანხები“.
გელა ბაქრაძე: „იყო წინა ხელმძღვანელი ამ სექციის, გორელოვი ჩამოსული, მაგით დაიწყო მოსპობა ამ სიტუაციის და ვერ წარმოიდგინა თვითონ იმ ელჩმა, რომ განა კორუფციას ებრძვის, ებრძვის თურმე იმ სისტემას, რომელიც სვარჩუკის მეშვეობით არის ჩამოყალიბებული და ეს ნაძირალები, რომელიც იყო დაფინანსებული სვარჩუკის მიერ, ვითომდა რაღაც ღონისძიების სახით, არადა მოტეხილი აქვს ფული ბევრი, ნებისმიერი რომ შეამწომო ამ თანამემამულეების ორგანიზაციის თავმჯდომარეები, 5-6 წელი ციხე აქვთ ზედ. ყველას აქვს ფული აღებული, ზოგიერთებს ბინებიც აქვთ მიღებული მოსკოვში, ვითომ რუსეთში გადადიან და ა.შ.“.

[bookmark: _Toc513525742]იუსტიციის უმაღლეს საბჭოში საათნახევარი გაგრძელდა სახალხო დამცველის მოადგილესთან შეხვედრა
7 მაისს, იუსტიციის უმაღლესი საბჭოში, სახალხო დამცველის მოადგილის, გიორგი ბურჯანაძის მისამართით კრიტიკული კითხვები ისმოდა. საბჭოს მოსამართლე წევრმა, სერგო მეთოფიშვილმა ივარაუდა, რომ ანგარიშის ავტორმა, წინა ომბუდსმენმა უჩა ნანუაშვილმა, სასამართლო განგებ გააკრიტრიკა იმის გამო, რომ მის წინააღმდეგ მოსამართლემ გამამტყუნებელი განაჩენი გამოიტანა და დავაში გაამართლა ომბუდსმენის აპარატის ყოფილი თანამშრომელი. კიდევ ერთი მოსამართლე წევრის, დიმიტრი გვრიტიშვილის შეკითხვა კი შეეხებოდა იმას, თუ რამდენად შესაძლებელია ანგარიშში მოცემული შენიშვნების გასაჩივრება. საბჭოს ყველა წევრი მზადაა, აქტიურად ითანამშრომლოს ახალ სახალხო დამცველთან. 
გიორგი მიქაუტაძე: „ძალიან საქმიანი განხილვა გამოვიდა. იყო რიგი ფაქტობრივი უზუსტობებიც, ასევე შეფასებითი უზუსტობები, რომელზეც დაზუსტება მოხდა შეკითხვების დასმის ფორმით. მაგალითისთვის, იყო საუბარი, რომ აღკვეთის ღონისძიების სახით პატიმრობის შეფარდების მაჩვენებელი გაზრდილია 5 თუ 7% და აქ ვფიქრობ სამართლიანი შეკითხვები იყო დასმული, არის თუ არა გამოკვლეული, რამდენად არის გაზრდილი მძიმე და განსაკუთრებით მძიმე დანაშაულებების რიცხვი“.
ანა დოლიძე: „სახალხო დამცველის ანგარიშმა დასვა 3 ძალიან მნიშვნელოვანი საკითხი, რასაც მივუთითებთ გულისტკივილით ჩვენ და ასევე საზოგადოება. ეს არის თავმჯდომარეების უფლებამოსილება, რომელიც კიდევ უფრო გაუარესდა საბჭოს მიერ მიღებული გადაწყვეტილების მერე. ეს არის მოსამართლეთა უვადო დანიშვნებში სისტემური პრობლემები. იუსტიციის სკოლის დამოუკიდებლობის აუცილებლობა. საბჭო არ უნდა აკონტროლებდეს, ვინ ირიცხება იუსტიციის სკოლაში და შემდეგ ვისი დანიშვნა ხდება მოსამართლეებად“.
გიორგი ბურჯანაძე: „ჩვენ გვინდა, რომ ყველა მოსამართლესთან გვქონდეს ამ ტიპის დიალოგი. დღეს გვესწრებოდნენ მოსამართლეები, რომლებიც საბჭოს წევრები არიან, მაგრამ ამის გარდა არიან საბჭოს არამოსამართლე წევრები, საინტერესოა მათი მოსაზრებების მოსმენა, მათთან განხილვა ამ საკითხების. კარგი იქნება, თუკი სასამართლოსთან მომავალი თანამშრომლობა გვექნება, რაც უნდა გამოიხატოს იმაში, რომ სასამართლო მეგობრის  მოსაზრებები თუ საინტერესო და მნიშვნელოვანი საქმეები ექნებათ ადამიანის უფლებების კუთხით, თვითონ სასამართლოებმა რომ მოგვამრთონ“.

[bookmark: _Toc513525743]საქართველოს ძიუდოისტთა ეროვნული ნაკრების წევრები, რომლებიც ფედერაციის პრეზიდენტის გადადგომას მოითხოვენ, სპორტის მინისტრს შეხვდნენ
საქართველოს ძიუდოისტთა ეროვნული ნაკრების წევრები, რომლებიც ფედერაციის პრეზიდენტის, დავით ქევხიშვილის გადადგომას მოითხოვენ, დღეს სპორტის მინისტრს შეხვდნენ. მათ, მიხეილ გიორგაძეს დეტალურად აუხსნეს ფედერაციაში არსებული მდგომარეობა. ამასთან, გააცნეს ყველა ის პრეტენზია, რაც დავით ქევხიშვილთან აქვთ და რის გამოც, მის გადადგომას ითხოვენ. მინისტრმა, რამდენიმე დღე ითხოვა ვითარებაში გასარკვევად. მიხეილ გიორგაძე ფიქრობს, რომ ძიუდოს ფედერაციის საგანგებო ყრილობა, რომელიც 10 მაისს არის ჩანიშნული, უნდა გადაიდოს. მედიასთან დღეს არ გამოჩენილა თავად დავით ქევხიშვილი.
როგორც 20-საათიან „ქრონიკაში“ გასულ სიუჟეტში ითქვა, საქართველოს ძიუდოს ფედერაციის ოფიციალურ ვებგვერდზე ნათქვამია, რომ ნაკრების ორი წევრი - ლაშა შავდათუაშვილი და ვაჟა მარგველაშვილი, მწვრთნელთან, მინდია ბოდაველთან ერთად იაპონიაში სავარჯიშოდ გაემგზავრნენ და იქ თვის ბოლომდე დარჩებიან, რის შემდეგაც სამხრეთ კორეაში გადაინაცვლებენ. სიუჟეტის ავტორის თქმით, სავარაუდოდ, ამ ფორმით, ფედერაციის მოქმედ ხელმძღვანელობას იმის დადასტურება სურს, რომ ნაკრების წევრთა ნაწილი პროტესტის ნაცვლად, ვარჯიშს განაგრძობს. 
მიხეილ გიორგაძე: „სიღრმისეულ შესწავლას საჭიროებს ყველა ის საკითხი, რაზეც სპორტსმენებმა ისაუბრეს. შევპირდი მათ, რომ ჩვენ კიდევ გვექნება შეხვედრა იმისთვის, რომ ყველა ამ საკითხის განხილვა მოხდეს. ტემპერატურა საკმაოდ აწეულია, ამიტომ, ჩვენ არავითარ შემთხვევაში ამ პროცესს არ გავწელავთ. მე ვფიქრობ, რომ უახლოეს მომავალში ძალიან კონკრეტული პოზიციის დაფიქსირების საშუალება გვექნება. პირადად მე ვისურვებდი, რომ ყრილობა გადადებულიყო, იმიტომ, რომ უფრო ესკალაცია საკითხის არ მომხდარიყო“.
ვარლამ ლიპარტელიანი: „მინისტრთან ვისაუბრეთ იმ პრობლემებზე, რა პრობლემებზეც აქამდეც ვსაუბრობთ. უფრო დეტალურად ავუხსენით ყველაფერი თუ რაშია საქმე და ვისთან გვავს საქმე. კონკრეტული პასუხები ვერ მოვისმინეთ გამომდინარე იქედან, რომ ისინი უშუალოდ კომპეტენტურები არ იყვნენ ამ საკითხებში. ჩვენ არც ერთი ნაბიჯით უკან არ ვიხევთ, ვაგრძელებთ ბრძოლას სიმართლისთვის იქამდე, სანამ იგი დაკავებულ თანამდებობას არ დატოვებს“.
ავთანდილ ჭრიკიშვილი: „მას სპორტსმენი აღარ დარჩა, რომელიც შეიძლება სხვა აზრზე იყოს ან მის მხარეს იყოს და ამბობდეს, რომ ქევხიშვილი კარგია და უნდა დარჩეს. გუშინ ახალგაზრდები შემოგვიერთდნენ, დილას ქალთა ნაკრები შემოგვიერთდა, დიდების ნაკრები ისედაც თავიდანვე აქ იყო და მე ვთვლი, რომ ის თუ დარჩება, თავისი თავის პრეზიდენტი იქნება“.
ადამ ოქრუაშვილი: „ჩვენთვის ძალიან საწყენია ის ფაქტი, რომ მაგ ადამიანმა (დავით ქევხიშვილმა) გვიწოდა რაღაც ჯგუფი და დღეს ვართ ჩვენ საზოგადოებასთან ერთად, რომ ამ ადამიანს დავანახოთ, რომ ჩვენ რაღაც ჯგუფი არ ვართ და  საზოგადოებაც ხედავს თუ რა ხდება. ამ ადამიანს მოვუწოდებთ, რომ დაუყოვნებლივ გააკეთოს სწორი გადაწყვეტილება და წავიდეს“.
ზებედა რეხვიაშვილი: „პიროვნულად დავით ქევხიშვილთან არანაირი პრობლემა არ გვაქვს, იგი, როგორც საქართველოს ძიუდოს ეროვნული ფედერაციის პრეზიდენტი თავს ვერ ართმევს უბრალოდ ამ მოვალეობას. ჩვენ გვინდა, რომ ის წავიდეს“.
ირაკლი უზნაძე: „მინისტრიც, მინისტრის მოადგილეც ინფორმირებული იყო ამ საკითხზე, რომ ეროვნულ ნაკრებში იყო პრობლემები“.
ლერი ხაბელოვი: „ეს დაძაბულობა ყოველთვის იყო, ვიცოდით ამის შესახებ და თვალყურს ვადევნებდით. დღეს, რაც ხდება, რა თქმა უნდა, არ არის კარგი მდგომარეობა, იმიტომ რომ ძიუდოს განვითარება ფერხდება, ამიტომ უნდა იქნას მიღებული სწორი გადაწყვეტილება...
ჟურნალისტი: ყრილობა იქნება 10-ში?
ლერი ხაბელოვი: არ ვიცი, ყრილობა იქნება თუ არ იქნება...
ჟურნალისტი: შეიძლება არ იყოს?
ლერი ხაბელოვი: არ ვიცი, მაგრამ, ალბათ, როდესაც სამინისტრო და ჩვენი ჯგუფი გადაწყვეტილებას მიიღებს, მაგის მერე უმჯობესი იქნება, რომ ყრილობა ჩატარდეს“.
შოთა ხაბარელი: „ამ ორი დღის განმავლობაში ეს სიკითხები სიღრმისეულად იქნება შესწავლილი და იქნება გადაწყვეტილება მიღებული, მე დარწმუნებული ვარ, რომ გამოსავალი აუცილებლად იქნება“.

[bookmark: _Toc513525744]ომბუდსმენმა სამოქალაქო თანასწორობისა და ინტეგრაციის სახელმწიფო სტრატეგიის 2015-2016 წლების სამოქმედო გეგმის შესრულების ანგარიში წარადგინა
სახალხო დამცველმა სამოქალაქო თანასწორობისა და ინტეგრაციის სახელმწიფო სტრატეგიის 2015-2016 წლების სამოქმედო გეგმის შესრულების ანგარიში წარადგინა. ომბუდსმენთან არსებულმა ეროვნულ უმცირესობათა საბჭომ სახელმწიფოს მიერ ეთნიკური უმცირესობების სამოქალაქო ინტეგრაციისა და უფლებების დაცვის კუთხით გატარებული პოლიტიკა შეაფასა.
ნინო ლომჯარია: „მინდა, ხაზი გავუსვა ეთნიკური უმცირესობებისათვის, როგორც სახელმწიფო ენაზე, ასევე მშობლიურ ენაზე ხარისხიანი განათლების ხელმისაწვდომობის პრობლემას, ქართული ენის არცოდნას. გვაქვს მრავალი რეკომენდაცია განათლების სამინისტროსთან. ბევრ საკითხთან დაკავშირებით დაწყებული არის მუშაობა, თუმცა ეს არის, ალბათ, ის საკითხი, რომელიც შედარებით დროში იწელება და წლიდან წლამდე ძალიან დიდ პროგრესს ჩვენ ვერ ვხედავთ“.

[bookmark: _Toc513525745]სამართალდამცველთა რეფორმირების ცენტრის დამფუძნებელი ზვიად კუპრავა ადმინისტრაციულ პატიმრობაში რჩება
ზვიად კუპრავას ადვოკატის განცხადებით, თბილისის საქალაქო სასამართლო სააპელაციო სასამართლოში აპირებს საქმის გადაგზავნას, რათა მას არ მიეცეს პირველი ინსტანციის გადაწყვეტილების გასაჩივრების შესაძლებლობა. ადვოკატი კუპრავას უკანონო პატიმრად მიიჩნევს.
ადვოკატი: „საქალაქო სასამართლოდან სააპელაციო სასამართლოში იგზავნება ზვიად კუპრავას საქმე მთლიანად და სამწუხაროდ, დღესაც არ არის მისული. იგი იმყოფებოდა უკანონო პატიმრობაში იქიდან გამომდინარე, რომ მისი ყველა უფლება არის დარღვეული... არ არსებობს არცერთი სამართალდარღვევა, რაზეც სასამართლო ედავება და გაამტყუნა და 10-დღიანი პატიმრობა მიუსაჯა, ამას ადასტურებს უშუალოდ მოწმე, უშუალოდ დამკავებელი პოლიციელი, რომელიც კატეგორიულად უარყოფს ზვიადისგან მსგავს ბრალდებას. ის, რომ შუერაცხყოფა მიაყენა, ის რომ წინააღმდეგობა გაუწია დაკავების დროს“.

[bookmark: _Toc513525746]„ლისის ტბის“ გადაცემის საქმეზე სააპელაციო სასამართლოს მიერ მიღებული გადაწყვეტილება ბიზნესმენმა რამაზ ახვლედიანმა უზენაეს სასამართლოში გაასაჩივრა 
რამაზ ახვლედიანის განცხადებით, 2006 წელს, მაშინდელმა ხელისუფლებამ ლისის ტბასთან მდებარე მიწის ნაკვეთი, ძალდატანებით დაათმობინა. ბიზნესმენის თქმით, ახლა „ქართულ ოცნებას“ არ აქვს პოლიტიკური ნება ამ ქონებნის მისთვის დაბრუნებისა. სააპელაციო სასამართლომ ძალაში დატოვა პირველი ინსტანციის გადაწყვეტილება და არ დააკმაყოფილა რამაზ ახვლედიანის სარჩელი, 64 ჰექტრის მიწის ნაკვეთის დაბრუნებასთან დაკავშირებით. 
რამაზ ახვლედიანი: „გაოგნებული და შეშფოთებული ვარ, იმიტომ, რომ უკვე ორი ინსტანციის სასამართლოში გვიწევს მე და ჩემს ადვოკატებს იმის მტკიცება, უკვე 6 წელია, რომ მე ქონება ჩემი ნებით არ ჩავაბარე სახელმწიფოს. თუ აქაც ვერ მივაღწიეთ ჩვენ ჩვენს სიმართლეს, მოგვიწევს, ალბათ, როგორც ბევრ მოქალაქეს ჩემს ბედქვეშ მყოფს, სტრასბურგში გავასაჩივროთ გადაწყვეტილება“.
არჩილ კაიკაციშვილი: „ქვემდგომი ინსტანციების სასამართლოებმა ეკონომიკური ოლიგარქების პირობებში ვერ მიიღეს დამოუკიდებელი გადაწყვეტილება. ვასაჩივრებთ უზენაეს სასამართლოში ქვემდგომი ინსტანციის გადაწყვეტილებას და მიგვაჩნია, რომ ქვეყანაში საამრთლიანობის პრინციპებიდან გამომდინარე და კანონის არსიდან გამომდინარე, სასამართლომ უნდა მიიღოს მაღალი, მიუკერძოებელი და  დამოუკიდებელი გადაწყვეტილება“.

[bookmark: _Toc513525747]თბილისის საქალაქო სასამართლომ ბიზნესმენ ბესიკ ხარძიანის საქმეზე გარდაცვლილის და დაკითხა
მაია ხარძიანმა ძმის დაკავების დღე გაიხსენა და ციხეში ყოფნის პერიოდში ბესიკ ხარძიანის წამების დეტალებზე ისაუბრა. დაკითხულის თქმით, იმ შემთხვევაში თუ მისი ძმა ციხეში წაგებულ 800 000 არ გადაიხდიდა, მის სიცოცხლეს საფრთხე დაემუქრებოდა. მაია ხარძიანის მტკიცებით, მათ ოჯახს გიორგი უდესიანი ემუქრებოდა და სწორედ ამ მუქარის და მოთხოვნის შედეგად გადაწყდა კუს ტბის წილების დათმობა. ბიზნესმენ ბესიკ ხარძიანის წამებისა და ქონების გამოძალვის ფაქტზე ბრალდებულები არიან გიორგი უდესიანი და სასჯელაღსრულების დეპარტამენტის მე-8 დაწესებულების ყოფილი დირექტორი ალექსანდრე მუხაძე, ორივე მათგანი იძებნება. 
ამირან გულიაშვილი: „მოწმის განმარტებით, იგი უშუალოდ მონაწილეობდა მოლაპარაკებების პროცესში გიორგი უდესიანთან, რა დროსაც გიორგი უდესიანის მიერ არაერთხელ იქნა დაყენებული მოთხოვნა იმის თაობაზე, რომ თუ ხარძიანების ოჯახს სურვილი ჰქონდა ციხიდან დაეხსანთ ბესარიონ ხარძიანი, ისინი ვალდებულნი იყვნენ კუს ტბის წილები გადაეფორმებინათ გიორგი უდესიანის მიერ მითითებულ კომპანიაზე ან შესაბამის პიროვნებაზე“.
ბექა ბასილაია: „დღეს დაკითხული მოწმე, პირიქით, გია უდესიანის მიმართ იყო უაღრესად კეთილგანწყობილი, მაგრამ მას შემდეგ, რაც გაუჩნდათ ფინანსური დაინტერესება, მას შემდეგ, რაც გაუჩნდათ სურვილი მიეღოთ ხელახლა ის წილი, რა წილების სანაცვლოდაც ადრე თანხა ჰქონდათ მიღებული, ამის შემდეგ მათ გადაწყვიტეს, რომ აბსოლუტურად შეეცვალათ თავიანთი პოზიციები და ჩვენი აზრით, დღეს მოწმემ მისცა ცრუ ჩვენება“.

[bookmark: _Toc513525748]მსჯავრდებული შავლეგო ლომაიას მამა სასამართლოს განაჩენს აპროტესტებს და ხელისუფლების წარმომადგენლებთან შეხვედრას ითხოვს
სენაკის რაიონული სასამართლოს მიერ მსჯავრდებული შავლეგო ლომაიას მამამ პრემიერთან, იუსტიციის მინისტრსა და გენერალურ პროკურორთან შეხვედრის მიზნით, თბილისის მიმართულებით აქცია-მსვლელობა დაიწყო. მსჯავრდებულის ოჯახის წევრების თქმით, ისინი სენაკის რაიონული სასამართლოს მიერ გამოტანილ უკანონო და დაუსაბუთებელ განაჩენს აპროტესტებენ. როგორც დაკავებულის ადვოკატი, ზაალ დავითაია ამბობს, აღნიშნულ საქმეში მტკიცებულებათა ფალსიფიკაციის ფაქტები ფიქსირდება. შავლეგო ლომაია 2017 წლის 20 მარტს დააკავეს. მას სისხლის სამართლის კოდექსის 126-ე მუხლით ცემასა და 181-ე მუხლის მეორე ნაწილით გამოძალვას ედავებიან. ლომაიას ხუთი წლით თავისუფლების აღკვეთა აქვს მისჯილი.
ზვიად ლომაია: „არის უკანონოდ დაპატიმრებული, არ აქვს კონკრეტულ რამეზე დანაშაული ჩადენილი და სამართალს ვეღარ მივაღწიე, რომ მინდა, რომ ბატონი პრემიერი, იუსტიციის მინისტრი, პროკურორი რომ სიმართლის დადგენაში მომეხმარონ“.
ზაალ დავითაია: „ვითხოვთ უკანონო განაჩენის გაუქმებას, გამომდინარე იქიდან, რომ საქმეში არ არსებობს უტყუარ მტკიცებულებათა ერთობლიობა და ის აგებულია ძირითადად, ფალსიფიცირებულ მტკიცებულებებზე“.

[bookmark: _Toc513525749]თბილისის საქალაქო სასამართლოში ე.წ. ტერორიზმის საქმის განხილვა გრძელდება
7 მაისს, თბილისის საქალაქო სასამართლოში ე.წ. ტერორიზმის საქმეზე, კონტრტერორისტული დეპარტამენტის ორ წევრი დაკითხეს. პროკურორის ინფორმაციით, მოწმეები საქმეზე წარმართულ გამოძიებაზე ფლობენ ინფორმაციას და ამასთან, საუბრობენ დაკავებულების კავშირზე ტერორისტულ ორგანიზაციასთან.
ნანა ხუნჯუა: „სასამართლო პროცესზე ბრალდება წარმოადგენს მოწმეებს. მოწმეები ისაუბრებენ ძებნილი ბრალდებულის, რუსლან შავაძის ტერორისტულ ორგანზიაცია ისლამურ სახელმწიფში გაწევრიანებასთან დაკავაშირებით. ერთი მოწმე ისაუბრეს შილდის ტყიდან იარაღების თბილისში გადმოზიდვასთან დაკავშირებით“.
იმედა ქარქაშაძე: „დაიკითხა, კი ბატონო, გარკვეული მოწმეთა რაოდენობა, მაგრამ საერთოდ შემხებლობაში არ იყო. ერთ-ერთი იყო უბრალოდ რაღაც გარკვეულწილად, რომელმაც ჩემი დაცვის ქვეშ მყოფი დაახასიათა ძალიან დადებითად, ასე რომ ვთქვათ, დაცვის მხარის სასარგებლო ჩვენება იყო“.

[bookmark: _Toc513525750]საზღვაო ტრანსპორტის სააგენტოში ლიბიის საპატიმროდან სამშობლოში დაბრუნებულ ქართველ მეზღვაურს შეხვდნენ
ბათუმში, საზღვაო ტრანსპორტის სააგენტოში ლიბიის საპატიმროდან სამშობლოში დაბრუნებულ ქართველ მეზღვაურს, სოსლან კაკაბაძეს შეხვდნენ. როგორც უწყებაში განაცხადეს, კაკაბაძის საქმის განხილვა ლიბიის სასამართლოში სამხედრო პოლიტიკური კრიზის გამო ვერ ხერხდებოდა. აჭარის ჯანდაცვის მინისტრის თქმით, მისი უწყება სოსლან კაკაბაძის ფსიქოსოციალურ რეაბილიტაციაზე იზრუნებს. ქართველი მეზღვაური, სოსლან კაკაბაძე ლიბიაში 2015 წლიდან იმყოფებოდა პატიმრობაში. 
სოსლან კაკაბაძე: „3 წლის განმავლობაში 3 ციხე მოვიარე. საქართველოს მთავრობის დიდი ძალისხმევის, ლიბიაში უნგრეთის საკონსულოს დიდი ძალისხმევით გაგვათავისუფლეს“. 
ვლადიმერ კონსტანტინიდი: „გადამწყვეტი როლი ითამაშა ჩვენი მინისტრის უშაულო ჩართულობამ ამ საკითხში, რომელიც  ინტენსიურ კომუნიკაციას აწარმოებდა თავის უნგრელ და ლიბიელ კოლეგებთან, რამაც საბოლოო ჯამში გადამწყვეტი როლი ითამაშა ჩვენი მეზღვაურების გათავისუფლების საქმეში“.
ზაალ მიქელაძე: „ფსიქოსოციალური დახმარება ეწოდა ოჯახს. ვითვალისწინებდით რა, რომ ოჯახი დარჩა მხარდაჭერის გარეშე, ვიზრუნეთ ოჯახის წევრის დასაქმებაზე და დღეიდან ვიზრუნებთ მის ფსიქოსოციალურ რეაბილიტაციაზე“.

[bookmark: _Toc513525751]ზუგდიდში საქალაქთაშორისო ავტობუსებისა და მიკროავტობუსების მძღოლების პროტესტი დროებით შეწყდა
გაფიცული მძღოლები სამეგრელო-ზემო სვანეთის გუბერნატორთან შეხვედრის შემდეგ დაიშალნენ, რომელიც მათ ვითარებაში გარკვევას დაპირდა. ამასთან, მძღოლების განცხადებით, სატრანსპორტო რეგულაციებზე უახლოეს პერიოდში პარლამენტი იმსჯელებს, სადაც შესაბამისი განცხადება უკვე შეტანილია. მძღოლები გაფიცულები 4 დღის განმვალობაში იყვნენ. მათ მთავარ მოთხოვნას, არალიცენზირებული და უკანონო ავტოსადგურების გაუქმებას, მოგვიანებით კიდევ ერთი დაემატა. ისინი იმ 5 დაკავებული მძღოლის გათავისუფლებას ითხოვენ, რომლებიც 4 მაის,  სხვა სადგურების მძღოლებს დაუპირისპირდნენ. მათ მიმართ საქმე ხულიგნობს მუხლით არის აღძრული და აღკვეთის ღონისძიების თაობაზე სასამართლო ხვალ იმსჯელებს. 

[bookmark: _Toc513525752]გორში გარევაჭრობის აკრძალვას აპროტესტებენ
21-საათიან „მოამბეში“ ითქვა, რომ გორის ცენტრში გარევაჭრობის დახლების დემონტაჟს მოვაჭრეების უკმაყოფილება მოჰყვა. ადგილზე მობილიზებული არიან სამართალდამცველები. მერიის ცნობით, გარემოვაჭრეეები მერიის წარმომადგენლებმა ერთი თვის განმავლობაში სამჯერ გააფრთხილეს.
მარიკა გაგლოშვილი: „შენ ამაში თანხა გადაიხადე, გაჩუქეს, მოიპარე, არავინ არ გეკითხება. იცი, რამდენჯერ დაგვიმტვრიეს?!  ძალიან ბევრჯერ უკვე. კი, ვიყავით გაფრთხილებულები, რომ გარემოვაჭრეებმა უნდა დატოვოთ ტერიტორიაო“. 
რამაზ აბულაძე: „გვეუბნებიან, ადით წმინდაწყლის ბაზარზე, რომელი ბაზარიც არის წარუმატებელი. იქ ვარიანტი არ არის, რომ იმუშაოს ადამიანმა ნორმალურ პირობებში. კლინეტი არ ამოდის“.
მირიან კლიმიაშვილი: „უბრალოდ გაუვალი გახდა, ანტისანიტარიაა ხალხნო, არ შეიძლება ასე. ესენიც ლუკმაზე არიან გამოსულნი, ჩვენც გვესმის, მაგრამ უმეტესობა ესე დგას ბაზრებზე“.

[bookmark: _Toc513525753]საქონლის გადასარეკი გზის გარეშე დარჩენილი 4000-მდე ოჯახი იორმუღანლოში საპროტესტო აქციების დაწყებით იმუქრება
21-საათიან „კურიერში“ ითქვა, რომ იორმუღანლოში საქონლის გადასარეკი გზის გარეშე 4000-მდე ოჯახი დარჩა. უცხოურმა საინვესტიციო კომპანია „არიკ ჯგუფმა“ გზაზე, რომლითაც 9 სოფლის მოსახლეობას საქონელი საძოვრად გადაჰყავდა, სარწყავი თხრილები გაიყვანა და ხალხს სარგებლობა აუკრძალა. საქონლის გადასარეკად სახელმწიფოს მიერ დადგენილი გზით სარგებლობის დროსაც, მწყემსებს კერძო ტერიტორიების მესაკუთრეები საფასურის გადახდას აიძულებენ. მოსახლეობის პროტესტს დღეს „ერთიანი ნაციონალური მოძრაობის“ წევრებიც შეუერთდნენ. მათი განცხადებით, მუცნიპალიტეტის საკრებულოს სხდომაზე ეს საკითხი რამდენჯერმე დააყენს, თუმცა ადგილობრივ ხელისუფლებას არაფერი მოუმოქმედია. კომპანია „არიკ ჯგუფმა“ კერძო საკუთრებაში მწყემსების უკანონოდ შესვლის გამო პოლიციას რამდენჯერმე მიმართა. კომპანიაში განმარტავენ, რომ ამ ტერიტორიაზე ვენახისა და ხეხილის ბაღების გაშენებას გეგმავენ და თხრილებიც საკუთრების დაცვის მიზნით გააკეთეს. მონაციპალიტეტში ამბობენ, რომ კომპანიის წარმომადგენლებს უკვე შეხვდნენ და ინვესტორთან კონსულტაციები მიმდინარეობს. იმ შემთხვევაში თუ მუნიციპალიტეტი და უცხოური საინვესტიციო კომპანია ვერ შეთანხმდებიან, მოსახლეობა საპროტესტო აქციებით იმუქრება. 200-მდე ჰექტარი მიწა „არიკ ჯგუფმა“ საგარეჯოს მუნიციპალიტეტში 2013-2014 წლებში შეისყიდა.
ადგილობრივი: „ვითხოვთ პატარა გზას, წინააღმდეგ შემთხვევაში, თუ არ მოგვცემენ უფლებას, მივმართავთ სხვა ზომებს. პირველი - ჩავკეტავთ გზას იორმუღანლოში, რომ მათი მძიმე ტექნიკა და მსუბუქი მანქანებ ვეღარ იმოძრავებენ“.
ადგილობრივი: „ამ გზით მივდიოდით და მოვდიოდით, ახლა ვერც მანქანით მივდივართ, წასვლა გვინდა, მოსვლა გვინდა, ის სესხი ხომ უნდა დავფარო?“.
ადგილობრივი: „100 მეტრია ტრასის სიგანე, ყველა შემოღობილია, ჩემია, ნაყიდი მაქვსო, როგორ არის ნაყიდი თუ ეს მთავრობის დადგენილებაა და მთავრობის ტრასაა, ან 5 ცხვარი მომეცითო და გაგიშვებთო ან არა და 5-ის მაგივრად 15-ს წაიღებს“.
გარსევან ბიუხნიკაშვილი: „80% მესაქონლეობით არის დაკავებული და გამოდის, რომ ეს ხალხი რჩება მშიერი. ჯერ ისედაც რა დღეში არიან გაუბედურებულები იმ მხრივ, რომ ვერ ყიდიან ცხვარს, აქაც თავისებური მაფიაა, სესხები აქვთ აღებული, ბანკები ცალკე ახრჩობთ და პლუს დაემატა ეს პრობლემა და ეს არის ხელისუფლების უყურადღებობა“.
კომპანიის წარმომადგენელი: „მუნიციპალიტეტს შეუძლია მომართვის გაკეთება კერძო მესაკუთრისთვის, რომ გაიცეს სპეციალური ნებართვა საკუთრისგან ან შეთავაზება მისთვის საჭირო ადგილის გასხვისებასთან დაკავშირებით, ჩვენ მზად ვართ კომუნიკაციისთვის. მიზეზი, რის გამოც გაკეთდა ეს არხები, იყო მხოლოდ ერთი, ეს იყო საკუთრების დაცვა“.
ალექსი გიგაშვილი: „ჩვენ ვასრულებთ შუამავლის როლს, ვესაუბრეთ, როგორც  არიკის წარმომადგენელს, ასევე მოსახლეობას. იმედი მაქვს, რომ ერთმანეთში მორიგდებიან და ეს სამანქანო და საფეხმავლო გზა იქნება გასხნილი და ჩვეულბრივ იქნება მოძრაობა“.

[bookmark: _Toc513525754]თურქეთში ტრეფიკინგის მსხვერპლი საქართველოს სამი მოქალაქე გაათავისუფლეს
თურქეთში საქართველოს სამი მოქალაქის პროსტიტუციაში იძულების წესით ჩართვაში ბრალდებული 18 მოქალაქე დააკავეს. ინფორმაციას თურქული მედია ავრცელებს. სპეცოპერაცია ადანის პროვინციაში ჩატარდა. 300-ზე მეტმა პოლიციელმა სამი სახლი გაჩხრიკა. სამართალდამცავების მიერ დაკავებულთა შორის არიან ერთ-ერთი ოპოზიციური პარტიის ახალგაზრდული ფრთის წევრები. ამოღებულია ცეცხლსასროლი იარაღი და ფული. გამოძიების ცნობით, საქართველოს სამი მოქალაქე ადანის პროვინციაში ცრუ დაპირების საფუძველზე ჩაიყვანეს. მათ დაქორწინებას დაპირდნენ, შემდეგ კი პროსტიტუციაში ჩართვას აიძულებდნენ. თურქული მედიის ცნობით, სამივე ქალი გაათავისუფლეს და ადანის პროვინციის საიმიგრაციო ცენტრში გადაიყვანეს, საიდანაც მათი საქართველოში დეპორტაცია მოხდება.

[bookmark: _Toc513525755]„საქართველოს რკინიგზა“ ენიო მორიკონეს კონცერტისთვის თბილისიდან „ბლექ სი არენას“ მიმართულებით დამატებით რეისს ნიშნავს
19 მაისს, ენიო მორიკონეს კონცერტზე დასწრების მსურველებს თბილისი-ბათუმის მიმართულებით მოძრავი „შტადლერის“ ორსართულიანი მატარებელი მოემსახურება.
კახა ცეცხლაძე: „მატარებელი გავა 19 მაისს, დღის 14:10 წუთზე და ჩასვლის ადგილი იქნება „ბლექ სი არენასთან“ მდებარე ტერიტორია, ხოლო გამოსვლის დრო იქნება კონცეტის დასრულების შემდგომ, 00:05 წუთი. მგზავრებს ასევე შესაძლებლობა ექნებათ ბილეთები შეიძინონ რკინიგზის სალაროებში, ასევე ინტერნეტის მეშვეობით და ახლა უკვე მობილური აპლიკაციის მეშვეობით“.
ანი კავლელიშვილი: „ბლექ სი არენას“ აქვს თავისი ბაქანი, რომელზეც მატარებლის ჩამოდგომიდან ალბათ 10 წუთში შეგიძლიათ იყოთ „ბლექ სი არენას“ ტერიტირიაზე. ჩვენ ძალიან მოხარულები და ბედნიერი ვართ, რომ ჩვენი თანამშრომლობა წელსაც გრძელდება“. 

